
I 

 

Útdráttur 
Markmið ritgerðarinnar er að svara grundvallarspurningum er varða réttindi og skyldur 

stjúpforeldra samkvæmt ákvæðum barnalaga nr. 76/2003 með síðari breytingum. Farið verður 

yfir öll þau réttindi sem stjúpforeldrar geta öðlast gagnvart stjúpbörnum sínum, bæði á meðan 

hjónabandi eða sambúð stendur, eftir að sambandi lýkur og einnig ef kynforeldri eða 

kynforeldrar barns andast. Leitast verður við að svara rannsóknarspurningunni: Þarf að bæta 

réttindi stjúpforeldra gagnvart stjúpbörnum sínum? 

 Ritgerðin byrjar á inngangi þar sem farið verður yfir frekari álitaefni sem ritgerðinni er 

ætlað að svara. Ritgerðin byggir aðallega á gildandi barnalöggjöf og eldri barnalögum og farið er 

yfir þær breytingar sem hafa orðið á réttarstöðu stjúpforeldra á undanförnum árum.   

 Niðurstaða ritgerðarinnar er sú að miklar og jákvæðar breytingar hafi orðið á 

barnalöggjöfinni á undanförnum árum og hefur réttarstaða stjúpforeldra batnað að mörgu leyti 

með þeim breytingum. Höfundi þykir þó enn vanta töluvert upp á þegar kemur að umgengni 

stjúpforeldra við stjúpbarn sitt ef leiðir þess og kynforeldris barnsins skilja, sérstaklega í þeim 

tilvikum þegar að stjúpforeldri hefur alið stjúpbarnið upp frá unga aldri. Það yrði ólíklega talið 

þjóna hagsmunum barnsins að stjúpforeldri þess yrði kippt út úr lífi þess og tengslin rofin að 

fullu, þó svo að það sé alls ekki raunin alltaf. Þó svo að heimild sé til þess í lögum, að úrskurða 

um umgengni barns við stjúpforeldri sitt, þá er það sjaldan raunin.  

Stepparents rights towards their stepchildren   

Abstract 
The purpose of the study is to answer fundamental questions regarding rights and obligations of 

stepparents according to the Children’s act no. 76/2003 with latest changes. I will cover all rights 

that a stepparent can gain towards their stepchildren, both while married to the biological parent 

or while in companionship with the biological parent, after the relationship ends, and also if one 

or both biological parents passes away. I will attempt to answer the question: Is it necessary to 

improve stepparents rights towards their stepchildren.  

 The thesis begins with an introduction which addresses further issues that the thesis is 

intended to answer. The study is mainly based on existing Children’s act and older Children’s 

act, I will go over all the changes that have taken place in the status of stepparents rights.  

 The conclusion of the thesis is that a lot of positive changes have been made on the 

Children’s act in the past years and stepparents rights towards their stepchildren have improved 

in a lot of ways. However, the author thinks there is still work to do regarding visitation rights of 

stepparents towards their stepchildren if the relationship with the biological parent ends, 

especially in cases where the stepparent has raised the stepchild from a young age. It would 

unlikely serve the child’s interest if it’s stepparent would be cut out of its life and all ties between 

them broken, although that is not always the case. Although it is possible to rule on stepparents 

visitations with their stepchildren, that is rarely the case. 

1. Inngangur 
Hvergi í Evrópu eru jafn mörg börn fædd utan hjónabands og á Íslandi.1 Fjölskyldumynstur geta 

verið alls konar og börn geta átt ýmsar tegundir foreldra. Í þessari ritgerð verður farið yfir 

réttindi stjúpforeldra. Með stjúpforeldri er átt við einstakling, karl eða konu, sem gengur í 

hjúskap með eða skráir sig í sambúð með foreldri barns.  

 Stjúpfjölskyldur samanstanda af barni eða börnum, kynforeldri barns og stjúpforeldri sem 

tekur að sér foreldrahlutverkið.2 Ritgerð þessari er ætlað að varpa ljósi á það hver réttindi 

stjúpforeldra  eru og hvort tryggja þurfi þau betur. Rannsóknarspurningin er: Þarf að bæta 

réttindi stjúpforeldra gagnvart stjúpbörnum sínum? 

 Fjallað verður um réttindi og skyldur sem stjúpforeldrar geta öðlast gagnvart stjúpbörnum 

sínum samkvæmt barnalögum nr. 76/2003, (hér eftir bl.), bæði á meðan á sambúð við kynforeldri 

stendur, eftir að sambúð lýkur og einkum ef kynforeldri, sem fór sameiginlega með forsjá 

barnsins ásamt stjúp- eða sambúðarforeldri, andast. Rakin verða þau réttindi sem stjúp- eða 

sambúðarforeldri getur öðlast, þá aðallega með því að vera í sambúð eða hjónabandi með 

kynforeldri barns sem fer eitt með forsjá barnsins. Raktar verða helstu breytingar sem orðið hafa 

á barnalöggjöfinni sem snýr að réttindum stjúpforeldra undanfarin ár, en miklar breytingar voru 

gerðar á barnalöggjöfinni árið 2012. Margar þeirra breytinga sem gerðar voru auka til muna 

réttindi stjúpforeldra gagnvart stjúpbörnum sínum. 

 Stjúpforeldrar verða oft mikilvægir í lífi stjúpbarns. Þeir koma inn í líf barnsins eða 

barnanna og taka meðvitaða ákvörðun um að elska og annast stjúpbarn sitt eins og sitt eigið. 

Stjúpforeldri getur sérstaklega fengið mikilvæga stöðu í lífi barnsins ef það hefur komið inn í líf 

barnsins þegar það var mjög ungt . Stundum eru kringumstæður þannig að barnið man jafnvel 

ekki eftir lífi sínu öðruvísi en með stjúpforeldrinu við hlið kynforeldris. Stundum háttar svo til að 

hitt kynforeldri barnsins er í engum eða litlum samskiptum við barn sitt eða ef það er látið. Í 

slíkum kringumstæðum hefur stjúpforeldrið í raun gengið barni í móður- eða föðurstað og 

                                                      
1 Hagstofa Íslands, Fæddir 2012, 

<https://hagstofa.is/utgafur/frettasafn/mannfjoldi/faeddir-2012/> Sótt 19. 02. 18 
2 Islandia.is, Stjúpfjölskyldur  

<https://www.island.is/thjonusta/fjolskyldan/olikar-fjolskyldur/stjupfjolskyldur/> Sótt 05.02.18 

https://hagstofa.is/utgafur/frettasafn/mannfjoldi/faeddir-2012/
https://www.island.is/thjonusta/fjolskyldan/olikar-fjolskyldur/stjupfjolskyldur/

jafnframt verið eina móður- eða föðurímynd barnsins. Í þessum tilvikum kemur raunar oft til 

þess að stjúpforeldrið  a.m.k. sækir um að stjúpættleiða barnið og fær oft leyfi til þess.  

 Farið verður yfir réttarstöðu stjúpforeldra á Íslandi eins og hún er nú,  eins og hún var á 

árum áður, en þó aðallega hvernig réttarstaða stjúpforeldra breyttist með lögum um breytingu á 

barnalögum nr. 76/2003, annars vegar breytingalögum nr. 61/2012 og hins vegar lögum nr. 

144/2012. Réttarstaða stjúpforeldra á Norðurlöndunum verður einnig skoðuð og borin saman við 

Ísland.  

 Í lokin verður leitast við að svara rannsóknraspurningunni og settar fram tillögur til 

úrbóta.  

 

2. Forsjá 

2.1. Hvað er foreldri? 

Hugtakið foreldri er ekki skilgreint í barnalögum en orðið kemur fram eitt og sér eða með 

forskeyti, ef aðeins stendur foreldri er miðað við kynforeldri barns. Kynforeldri er líffræðilegt 

foreldri barns. Móðir barns er þá sú kona sem fæddi barnið og líffræðilegur faðir barnsins er sá 

sem er í sambúð eða hjónabandi með móður barns þegar það fæðist eða þá sá maður sem hefur 

gengist við faðernisviðurkenningu samkvæmt 4. gr. bl. Stjúpforeldri er aðili sem er í hjónabandi 

með kynforeldri eða í óvígðri sambúð með því. Barnið er þá stjúpsonur eða stjúpdóttir þess.3  

 Stjúpforeldri ber ákveðnar skyldur gagnvart stjúpbarni sínu samkvæmt gildandi 

barnalögum, til dæmis varðandi forsjá og framfærsluskyldu gagnvart stjúpbarni sínu. Auk þess 

getur stjúpforeldri farið fram á umgengni við barn eftir að hjónabandi eða sambúð við 

kynforeldri lýkur, sbr. 46. gr. a. bl., en fjallað verður um þann rétt síðar í ritgerðinni.   

 Hugtakið barn er ekki skilgreint með beinum hætti í íslensku barnalögunum. Í 1. gr. 

samnings Sameinuðu þjóðanna um réttindi barnsins, hér eftir barnasáttmálinn, segir að barn sé 

hver sá einstaklingur sem ekki hefur náð átján ára aldri,4 nema hann nái fyrr lögræðisaldri 

                                                      
3 Vísindavefurin: Hver er munurinn á fósturforeldrum og stjúpforeldrum? 

<https://www.visindavefur.is/svar.php?id=5105> Sótt 05.07.18 
4 Barnasáttmálinn – styttri útgáfa 

<http://www.barnasattmali.is/barnasattmalinn/barnasattmalinnstyttriutgafa.html>  Sótt 12.03.18 

https://www.visindavefur.is/svar.php?id=5105
http://www.barnasattmali.is/barnasattmalinn/barnasattmalinnstyttriutgafa.html

samkvæmt lögum þeim sem hann lýtur. Þessi skilgreining á hugtakinu er einnig í samræmi við 1. 

mgr. 3. gr. barnaverndarlaga nr. 80/2002 sbr. 1. gr. lögræðislaga nr. 71/1997.  

 

2.2. Forsjá 

Í V. kafla barnalaganna er m.a. fjallað um forsjá barns. Fjallað er um lögbundna forsjá, inntak 

forsjár og hvernig forsjá verður breytt. Auk þess er fjallað um lögheimili og búsetu barns og 

réttaráhrifin sem það hefur í för með sér. Hugtakið forsjá barns lýsir sambandi foreldra og barns 

frá fæðingu barnsins og þar til það verður átján ára gamalt. Hugtakið er þríþætt: Í fyrsta lagi felur 

það í sér rétt foreldra til að ráða persónulegum högum barns. Í því felst m.a. réttur foreldra til 

þess að ráða dvalarstað barns síns, skólagöngu, tómstundum og öðrum þáttum sem snerta líf 

þess. Í öðru lagi felur það í sér skyldu foreldra til að fara með forsjána sem merkir að foreldrum 

ber að tryggja bæði efnahagslega og andlega velferð barns síns. Forsjárforeldri ber að tryggja að 

barnið hafi fullnægjandi húsaskjól, fæði og klæði og að það búi við þroskavænleg skilyrði. Því 

ber að annast barn sitt og sýna því umhyggju og virðingu og vernda það fyrir hvers kyns andlegu, 

líkamlegu og kynferðislegu ofbeldi sem og annarri vanvirðandi háttsemi. Í þriðja lagi felur 

hugtakið í sér rétt barnsins til forsjár foreldra, með því er átt við að foreldrar barns eiga að annast 

persónuleg mál þess þar til barnið verður átján ára gamalt. Foreldrar eiga ávallt að hugsa um 

hagsmuni og þarfir barns síns og sýna því umhyggju og nærfærni í uppeldinu.  Auk þess eiga 

foreldrar að stuðla að því að barnið fái þá menntun og starfsþjálfun sem best samrýmist 

hæfileikum þess og áhugamálum.5  

 Forsjá getur verið lögbundin, umsamin eða samkvæmt dómi og getur annað eða báðir 

foreldrar farið með forsjána. Einnig eru dæmi þess að annar en foreldrar fari með forsjá barns. 

Foreldrar barns gera með sér samning um forsjá barns, sem öðlast gildi þegar sýslumaður hefur 

staðfest hann. Ef foreldrar geta ekki komist að samkomulagi um hvernig forsjá barns skuli háttað 

getur dómari, að ósk annars foreldrisins, ákveðið hvort forsjáin skuli vera sameiginleg eða falin 

öðru hvoru foreldranna, að undanfarinni sáttarmeðferð hjá sýslumanni. Heimild dómara til að 

dæma sameiginlega forsjá er nýmæli sem kom með breytingarlögum nr. 61/2012. Áður varð 

dómari að ákveða hjá hvoru foreldranna forsjáin skyldi vera. 

                                                      
5 Barn.is, forsjá 

<https://barn.is/malaflokkar/fjoelskyldan/#k14> Sótt 12.03.18 

https://barn.is/malaflokkar/fjoelskyldan/#k14

 Í dag er lögð mikil áhersla á að barn njóti forsjár beggja foreldra sinna og er það 

meginreglan þegar foreldrar barns slíta sambúð eða hjónabandi lýkur, sbr. 31. gr. bl.6 Í 

einhverjum tilvikum er málum þó háttað svo að aðeins annað kynforeldri barns fari með forsjá 

þess, t.d. þegar foreldrar voru ekki saman þegar barn fæddist, foreldrar hafa samið svo að aðeins 

annað farið með forsjána eða þá að dómari hafi ekki talið það þjóna hagsmunum barnsins að 

njóta forsjár beggja kynforeldra sinna. Forsjáraðilar barns geta aldrei orðið fleiri en tveir.7 

 Í 29. gr. bl. er að finna ákvæði um lögbundna forsjá barns sem býr með foreldrum sínum, 

í 29. gr. a. bl. er síðan að finna ákvæði er fjallar um forsjá stjúp- og sambúðarforeldra sem eru í 

hjónabandi eða skráðri sambúð með forsjárforeldri barns.8 Í barnasáttmálanum er að finna 

ákvæði sem endurspeglar þá meginreglu að báðir foreldrar taki virkan þátt í uppeldi barns, óháð 

því hvort að foreldrarnir búi saman eða ekki. Barnið á rétt á að þekkja báða foreldra sína og njóta 

umönnunar beggja, eftir því sem unnt er, enda sé það ekki talið andstætt hagsmunum barnsins.  

 

2.3. Inntak forsjár 

Forsjá  leggur grunn að réttarstöðu foreldris og viðamiklum réttindum þess og skyldum. Liggur 

því í augum uppi að mikill munur er á réttarstöðu foreldris sem fer með forsjá barns og foreldris 

sem ekki fer með forsjá barns.9 Í 28. gr. bl. er fjallað um inntak forsjár. Þar er gerð grein fyrir 

þeim almennu atriðum sem hugtakið forsjá felur í sér. Ákvæðið er þó ekki tæmandi talning yfir 

þau atriði sem hugtakið forsjá felur í sér.10  

 Í 1. mgr. 28. gr. bl. segir að barn eigi rétt á forsjá foreldra sinna, annars eða beggja, uns 

það verður sjálfráða og eru þeir forsjárskyldir við það. Í 2. mgr. 28. gr. bl. er að finna 

undirstöðusjónarmið um hlutverk foreldra, það er að þeim beri að annast barnið af virðingu fyrir 

réttindum þess og gegna forsjár- og uppeldisskyldum sínum svo sem best hentar hag barns og 

þörfum. Í 3. mgr. 28. gr. bl. segir að forsjá barns feli í sér skylduna til þess að vernda barn sitt 

gegn hvers kyns ofbeldi og annarri vanvirðandi háttsemi. í 1. mgr. 1. gr. bl. er lagt bann við því 

að beita barn ofbeldi eða vanvirðandi háttsemi og það bann á að sjálfsögðu einnig við um 

                                                      
6 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 77-78. 
7 Alþt. 2011-2012, A-deild, þskj. 328 – 290, mál, alm. aths. kafli 5.1.5. 
8 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 89. 
9 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 79. 
10 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 81. 

foreldra eins og alla aðra. 3. mgr. 28. gr. bl. gengur lengra og leggur jákvæðar skyldur á foreldra 

til að veita börnum sínum viðhlítandi vernd að þessu leyti. Undir þetta getur fallið að fylgjast 

með, kynna sér og fræða börn um þá háttsemi eða þær aðstæður sem þeim getur stafað hætta af. Í 

19. og 34. gr. barnasáttmálans er að finna svipað ákvæði um nauðsyn þess að vernda börn gegn 

ofbeldi. Í 4. mgr. 28. gr. bl. segir að foreldrum beri að afla barni sínu lögmæltrar fræðslu og ala 

með því iðjusemi og siðgæði. Foreldrum ber að stuðla eftir mætti að því að barn þeirra fái 

menntun og starfsþjálfun í samræmi við hæfileika þess og áhugamál. Í þessu samhengi má minna 

á 28. gr. barnasáttmálans sem segir að öll börn eigi að hafa jöfn tækifæri til þess að mennta sig, 

rétturinn er ekki eingöngu bundinn við hefðbundna skólagöngu heldur felur það í sér allt 

félagslegt atferli þar sem einstaklingur eða hópur þroskar meðvitað persónulega hæfileika sína, 

viðhorf, getu og þekkingu til að lifa fullnægjandi lífi í samfélaginu. Í 29. gr. barnasáttmálans 

segir að menntun barna skuli meðal annars beinast að því að barn geti ræktað eftir því sem 

frekast er unnt persónuleika, hæfileika og andlega og líkamlega getu, móta skuli með barni 

virðingu fyrir mannréttindum og mannfrelsi og að undirbúa skuli barn til að lifa ábyrgu lífi í 

frjálsu þjóðfélagi, í anda skilnings, friðar, umburðarlyndis og jafnréttis. Þessi skilgreining er 

nátengd ákvæðum 4. mgr. 28. gr. bl. Í 5. mgr. 28. gr. bl. segir að forsjá feli almennt í sér rétt og 

skyldu fyrir foreldri til að ráða persónulegum högum barns en ákvarðanir foreldra að þessu leyti 

verða að taka ríkt mið af því sem er barninu fyrir bestu að teknu tilliti til aldurs, þroska og vilja 

barnsins. Þessi réttur forsjárforeldris takmarkast nokkuð þegar barn er umsjá annarra. Í  5. mgr. 

segir einnig að forsjárforeldri ráði búsetustað barns auk þess sem það fer með lögformlegt 

fyrirsvar barnsins. Í 6. mgr. er fjallað um skyldur foreldra til þess að hafa samráð við barn sitt 

áður en málefnum þess er ráðið til lykta, eftir því sem aldur og þroski barnsins gefur tilefni til. 

Fram kemur einnig að afstaða barnsins hefur aukið vægi því eldra sem barnið er. 11 

 Í 28. gr. a. er fjallað um inntak sameiginlegrar forsjár. Ákvæðið er þó ekki tæmandi 

talning yfir þau atriði sem hugtakið forsjá felur í sér.12 Þar segir að foreldrar sem fara 

sameiginlega með forsjá skulu taka ákvörðun í sameiningu um öll meiriháttar mál er snúa að 

barni. Ef foreldrar búa saman taka þau þessar ákvarðanir saman. Ef foreldrar búa ekki saman þá 

segir í ákvæðinu að það foreldri sem barn er með lögheimili hjá geti tekið ákvarðanir um hvar 

barnið býr innanlands og hefur ákvörðunarrétt um val á leikskóla, grunnskóla og daggæslu, 

                                                      
11 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 81-82. 
12 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 83. 

heilbrigðisþjónustu og reglubundnu tómstundarstarfi. Þó er tekið fram að foreldrar skulu ávallt 

ræða málin áður en ákvörðun um þessa hluti er tekin. Nái þeir ekki samkomulagi um ákvörðun er 

það lögheimilisforeldrið sem ræður. Loks kemur fram í ákvæðinu að þegar foreldrar fara 

sameiginlega með forsjá og búa ekki saman er óheimilt fyrir annað þeirra að fara með barnið úr 

landi, án þess að fá skriflegt samþykki hins forsjárforeldrisins.  

 Telja verður óraunhæft að foreldrar sem ekki búa saman nái að standa saman að öllum 

ákvörðunum er snerta barnið. Það sem mestu máli skiptir er að foreldrar hafi hagsmuni og þarfir 

barnsins að leiðarljósi þegar teknar eru ákvarðanir er varða það. Það foreldri sem barn býr hjá 

ræður meiru samkvæmt ákvæðinu.  

 Ákvæðið á við að meginstefnu um alla sem fara með forsjá barns, skv. 3. mgr. 29. gr. bl., 

þar á meðal stjúpforeldra barns.13  Stjúpforeldri sem fer með forsjá barns hefur þá heimildir til að 

taka nauðsynlegar ákvarðanir er varða barnið ef svo háttar að kynforeldrið, sem einnig fer með 

forsjá þess, getur ekki sinnt skyldum sínum sbr. 2. mgr. 28. gr. a. bl. 14 

 

2.4. Samningur kynforeldris og stjúpforeldris um sameiginlega forsjá 

Í 29. gr. bl. segir að ef foreldrar barns eru hvorki í hjónabandi né hjúskap er barn fæðist fer móðir 

ein með forsjá barns, en kynforeldrarnir geta samið um að fara sameiginlega með forsjá barns 

eða barna. Nú er meginreglan sú að foreldrar halda áfram að fara sameiginlega með forsjá yfir 

barni eða börnum sínum eftir að sambúð eða hjúskap lýkur. Sú meginregla var lögfest með 

breytingarlögum nr. 69/2006 á bl.  

 Með lögfestingu 29. gr. a. bl. var afnumið eldra fyrirkomulag um að stjúpforeldrar fengju 

sjálfkrafa forsjá stjúpbarns síns við hjónaband eða þegar skráð sambúð hafði staðið í eitt ár. Þetta 

fyrirkomulag hafði sætt mikilli gagnrýni. Talið var að oft gerðu aðilar sér ekki grein fyrir þessari 

réttarstöðu. Því var talið heppilegra að gera þyrfti sérstakan samning um sameiginlega forsjá 

stjúpforeldris og kynforeldris í stað þess að forsjáin yrði sjálfkrafa sameiginleg.  

                                                      
13 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 83-84. 
14 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 92. 

 Barnalögin gera einnig ráð fyrir því að foreldrar barns sem ekki eru saman þegar barn 

fæðist gera samkomulag um að fara sameiginlega með forsjána. Slíkt samkomulag þarf að 

staðfesta hjá sýslumanni sbr. 33. gr. bl. 

 Frá því að möguleiki á sameiginlegri forsjá eftir hjónaskilnað eða sambúðarslit var 

lögfestur með barnalögunum frá 1992 hefur það orðið æ algengara að börn njóta forsjár beggja 

foreldra sinna án tillits til þess hvort foreldrarnir búa saman eða ekki.15 Í 29. gr. a. bl. hljóðar svo: 

„Ef foreldri, sem er ekki í hjúskap og fer eitt með forsjá barns síns, gengur í hjúskap 

með öðrum en hinu foreldrinu, þá geta foreldri og stjúpforeldri samið um að forsjá 

barns verði sameiginleg. Hið sama á við ef foreldri hefur tekið upp sambúð með 

öðrum en hinu foreldrinu enda hafi skráð sambúð í þjóðskrá staðið samfleytt í eitt ár.  

Samningur öðlast gildi við staðfestingu sýslumanns. Leita skal umsagnar þess 

foreldris sem ekki fer með forsjá barns og um samning gilda að öðru leyti ákvæði 32. 

gr. eftir því sem við á.“  

Í 1. mgr. segir að ef foreldri sem fer eitt með forsjá barns gengur í hjónaband getur það gert 

samning við stjúpforeldrið um að forsjá barnsins verði sameiginleg. Það sama á við um ef 

kynforeldri skráir sambúð sína með öðrum en hinu kynforeldrinu í Þjóðskrá Íslands, þó ekki fyrr 

en sambúðin hefur staðið yfir í það minnsta eitt ár. Í 2. mgr. 29. gr. a. bl. segir að samningur sem 

þessi sé háður staðfestingu sýslumanns. Sýslumanni ber að leiðbeina aðilum um þau réttaráhrif 

sem slíkur samningur hefur í för með sér. Þegar foreldri og stjúpforeldri gera  með sér slíkan 

samning þarf alltaf að leita umsagnar þess foreldris sem ekki fer með forsjá barns. Afstaða 

forsjárlausa foreldrisins hefur þó ekki úrslitavald gagnvart niðurstöðunni. Skyldan til að leita 

umsagnar forsjárlausa foreldrisins  tryggir til dæmis að það foreldri geti höfðað mál til að fá 

forsjá yfir barninu eða þá að dæmd verði sameiginleg forsjá,. Sýslumanni ber að öðru leyti að 

meta hagsmuni barns hverju sinni.16   

 Tilgangur þess að leita umsagnar hjá forsjárlausu foreldri er fyrst og fremst sá að láta það 

vita að þessar breytingar séu yfirvofandi og gefa forsjárlausa kynforeldrinu kost á að tjá sig um 

þær. Beiðni um sameiginlega forsjá kynforeldris og stjúpforeldris er aldrei hafnað á þeim 

forsendum að forsjárlausa kynforeldrið sé ekki samþykkt forsjárbreytingunni. Afstaða þess hefur 

því ekki áhrif á niðurstöðuna, eins og fyrr segir.  Þessum málum er einungis hafnað ef það vantar 

                                                      
15 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 89. 
16 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 91-93. 



8 

 

eitthvað upp á formlega séð, t.d. ef upplýsingarnar sem gefnar voru upp eru hreinlega rangar eða 

þá að sambúð hefur ekki staðið yfir nægjanlega lengi til þess að hægt sé að gera slíkan samning. 

Þá væri slíkri beiðni hafnað ef staðfestur grunur væri um að ofbeldi eða annað því um líkt væri á 

heimilinu. Ef forsjárlaust foreldri barns væri svo ósátt við tilvonandi forsjárfyrirkomulag að það 

færi sjálft fram á að fá forsjá yfir barninu, sameiginlega með hinu kynforeldrinu, eða að það eitt 

fengi forsjá, yrði það annað mál á borði sýslumanns. Þessi tvö mál yrðu ekki sameinuð í 

málsmeðferð. Krafa forsjárlausa foreldrisins um sameiginlega forsjá eða forsjá hjá því einu fengi 

sjálfstæða meðferð. Báðir kynforeldrar yrðu boðaðir til sýslumanns á sáttafund og reynt yrði að 

komast að niðurstöðu saman sbr. 33. gr. a. bl. Ef kynforeldrum barns tekst ekki að semja um 

forsjána yrði gefið út vottorð um árangurslausa sáttameðferð og forsjárlausa kynforeldrið þyrfti 

innan sex mánaða að höfða forsjármál fyrir dómi til þess að fá úr því skorið hvort það fengi 

sameiginlega forsjá eða eitt forsjá. Aðeins dómstólar geta dæmt í forsjármálum samanber 34. gr. 

bl., ekki sýslumaður. Samningur um sameiginlega forsjá kynforeldris og stjúpforeldris öðlast 

gildi þegar sýslumaður hefur staðfest hann sbr. 29. gr. a. bl.17  

 Ef kynforeldri sem fer eitt með forsjá barns og stjúpforeldri gera með sér samning um 

sameiginlega forsjá er það talið geta styrkt samskipti í fjölskyldunni þar sem barnið býr og 

jafnvel er það talið geta jafnað stöðu barna á heimilinu ef kynforeldri og stjúpforeldri hafa 

eignast saman börn. Þetta er talið geta styrkt stöðu barns og jafnframt tryggt stöðugleika eða 

öryggi barns ef annað forsjárforeldranna fellur frá eða veikist, minni röskun verður þá í lífi 

barnsins, það býr áfram heima hjá sér í sama umhverfi og áður og eftir atvikum með systkinum 

sínum. Því er ljóst að staða stjúpforeldris sem fer sameiginlega með forsjá með kynforeldri barns 

var styrkt til muna með lögfestingu greinarinnar.18 

 Stjúpforeldri sem fer með sameiginlega forsjá ásamt kynforeldri barns samkvæmt 

ákvæðum eldri barnalaga telst ekki fara með forsjá barnsins samkvæmt 29. gr. a. bl. Lögin sem 

slík gilda þó um öll börn óháð því hvort þau séu fædd fyrir eða eftir gildistöku um breytingu á 

barnalögum nr. 76/2003.19 Sjálfvirk sameiginleg forsjá kynforeldris og stjúpforeldris samkvæmt 

eldri ákvæðum fellur sjálfkrafa niður við hjónaskilnað eða sambúðarslit þeirra. Sameiginlegri 

                                                      
17 Óskar Sturluson, lögfræðingur, Sýslumaðurinn á höfuðborgarsvæðinu, viðtal við höfund, (Reykjavík 21. mars 

2018). 
18 Alþt. 2011-2012, A-deild, þskj. 328 – 290 mál, alm. aths. kafli 5.1.5. 
19 Alþt. 2011-2012, A-deild, þskj. 328 – 290 mál.  

forsjá kynforeldris og stjúpforeldris samkvæmt 29. gr. a bl. verður ekki breytt nema með 

samkomulagi við hjúskaparslit eða hjónaskilnað og þá forsjármáli ef samkomulag næst ekki. 

 Þegar staðfestur samningur um sameiginlega forsjá kynforeldris og stjúpforeldris 

samkvæmt 29. gr. a. bl. liggur fyrir, hefur réttarstaða stjúp- eða sambúðarforeldris gagnvart barni 

styrkst. Stjúpforeldri er heimilt að taka allar nauðsynlegar ákvarðanir er varða barnið ef 

kynforeldri sem einnig fer með forsjá er ekki fært að sinna skyldum sínum samanber 2. mgr. 28. 

gr. a. bl.20 

 

2.5. Forsjá við andlát kynforeldris 

Í 1. mgr. 30. gr. bl. segir að ef foreldrar fara sameiginlega með forsjá barns þá fær langlífara 

kynforeldrið forsjá þess ef hitt andast. Í 2. mgr. 30. gr. bl. er fjallað um  hvað verður þegar 

kynforeldri sem fer með forsjá barns ásamt stjúpforeldri skv. 29. gr. a. bl. andast. Í því tilfelli 

heldur stjúpforeldri áfram að fara með forsjá barnsins.  

 Í 3. mgr. 30. gr. bl. er fjallað um þær aðstæður er verða uppi þegar foreldri sem fer eitt 

með forsjá barns við andlát. Í því tilviki fer forsjáin yfir til forsjárlausa foreldrisins. Þetta er 

algerlega óháð því hvort forsjárforeldrið var í sambúð eða hjónabandi, ef að samningi um 

sameiginlega forsjá stjúpforeldris samkvæmt 29. gr. a. bl. er ekki til að dreifa.  

 Í 4. mgr. 30. gr. bl. kemur fram að hægt sé að fela öðrum en þeim sem forsjá fellur til 

samkvæmt 1.-3. mgr. að fara með forsjá barns með samningi eða dómi,  ef það er talið þjóna 

hagsmunum barnsins. Hér er staðan sú að sá sem ekki fær forsjá barns við andlát kynforeldris 

óskar eftir því að fá forsjána. Þá getur málinu lokið þannig að sá sem fékk forsjána við andlát og 

sá sem fer fram á að fá forsjána geri með sér samning um að forsjáni verði breytt. Slíkur 

samningur öðlast gildi þegar sýslumaður staðfestir hann samkvæmt. 32. gr. bl. Ef ekki næst 

samkomulag milli aðila um hvar forsjáin eigi að vera getur sá sem fer fram á að fá forsjána farið 

fram á að dómari skeri úr um ágreininginn samanber 34. gr. bl.  

 Í 5. mgr. 30. gr. bl. segir að ef barn verður forsjárlaust við andlát foreldra, skuli 

barnaverndarnefnd taka við forsjá barnsins.  

                                                      
20 Alþt. 2011-2012, A-deild, þskj. 328 – 290 mál, alm. aths.  

 Í 6. mgr. 30. gr. bl. er nýmæli sem kom til við setningu laga nr. 76/2003. Þar segir að 

forsjárforeldrar geti ákveðið hver eða hverjir fari með forsjá barns eftir andlát foreldra. Það ber 

að fara eftir slíkri ákvörðun, nema sú ákvörðun sé talin vera andstæð hagsmunum og þörfum 

barnsins, eða andstæð lögum.  

 Þegar tekin er ákvörðun um forsjá barns sem misst hefur forsjárforeldri sitt ber alltaf að 

líta til hagsmuna og þarfa barnsins. Það þarf að fara fram ítarleg athugun á högum aðila og barns, 

þar sem m.a. eru könnuð atriði eins og tengsl barns við aðila, aldur barns og afstaða þess 

samkvæmt því sem lög mæla fyrir um og fleira. Ef stjúpforeldri og kynforeldri fara sameiginlega 

með forsjá yfir barni þegar kynforeldrið deyr, fer forsjáin eins og fyrr segir til stjúpforeldrisins.21 

Ef forsjárlaust kynforeldri væri ósátt við þetta fyrirkomulag gæti það farið fram á að fá forsjá yfir 

barninu hjá sýslumanni. Þá þyrfti eftirlifandi kynforeldrið og stjúpforeldrið að fara í sáttameðferð 

hjá sýslumanni og reyna að komast að niðurstöðu um forsjá barnsins. Ef sáttameðferðin bæri 

ekki árangur þyrfti eftirlifandi kynforeldrið að fara í forsjármál og dómstólar ákveða þá hvort 

forsjáin fer yfir til kynforeldrisins eða verður áfram hjá stjúpforeldrinu, sbr. 30. gr. bl. Ekki eru 

dæmi þess að eftirlifandi kynforeldri og stjúpforeldri fari sameiginlega með forsjá eftir andlát 

hins kynforeldrisins.22  

 

2.6. Forsjá við skilnað eða sambúðarslit kynforeldris og stjúpforeldris 

Í 31. gr. bl. er fjallað um fyrirkomulag forsjár þegar foreldrar skilja eða slíta skráðri sambúð. 

Miklar breytingar hafa verið gerðar á ákvæðinu á undanförnum árum. Nú er meginreglan sú að 

foreldrar fara sameiginlega með forsjá barns eða barna sinna eftir að samvistum lýkur. Í 31. gr. 

bl. segir: 

„Foreldrar fara sameiginlega með forsjá barns síns eftir skilnað og slit sambúðar 

sem skráð hefur verið í þjóðskrá nema annað sé ákveðið. Foreldrar skulu ákveða hjá 

hvoru þeirra barn skuli eiga lögheimili og þar með að jafnaði fasta búsetu. 

Sýslumaður skal tilkynna [Þjóðskrá Íslands] hjá hvoru foreldra barnið eigi 

lögheimili. Sýslumaður skal leiðbeina foreldrum um inntak sameiginlegrar forsjár og 

um þau réttaráhrif sem skráning lögheimilis barns hefur í för með sér. 

Foreldrar geta samið svo um að forsjá barns verði … í höndum annars hvors. 

                                                      
21 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 94-96.  
22 Óskar Sturluson, lögfræðingur, Sýslumaðurinn á höfuðborgarsvæðinu, viðtal við höfund, (Reykjavík 21. mars 

2018). 

Nú slíta giftir foreldrar samvistum án þess að hjúskap ljúki og geta þeir þá ákveðið að 

annað þeirra fari með forsjá barns.  

Ef ágreiningur rís um forsjá barns við skilnað foreldra eða við slit sambúðar foreldra, 

sem skráð hefur verið í þjóðskrá, fer um það mál eftir því sem kveðið er á um í 34. gr.  

Ákvæði þetta gildir einnig um skilnað og sambúðarslit foreldris og stjúp- eða 

sambúðarforeldris sem einnig hefur farið með forsjá skv. 29. gr. a.“ 

 Ekki hefur alltaf verið heimild í lögum til þess að semja um sameiginlega forsjá foreldra 

eftir hjónaskilnað eða sambúðarslit. Sú heimild kom fyrst í barnalögin frá 1992, eins og áður 

hefur verið vikið að. Við setningu laga nr. 76/2003 komu fram sjónarmið um að forsjá barns eftir 

skilnað eða sambúðarslit foreldra ætti sjálfkrafa að vera áfram sameiginleg. Það varð ekki 

niðurstaðan en þessi regla var lögfest og gerð að meginreglu með lögum nr. 69/2006.  

 Allt frá því að lögfestur var 1992 sá möguleiki að foreldrar haldi áfram að fara 

sameiginlega með forsjá við hjónaskilnað eða sambúðarslit hefur meirihluti foreldra valið að 

halda áfram að fara sameiginlega með forsjá barns eða barna sinna eftir að samvistum lýkur. Eins 

og áður hefur verið vikið að fer kona, sem er hvorki í sambúð eða hjónabandi þegar barn fæðist, 

ein með forsjá barnsins. Hafi hún gengið í hjúskap eða skráð sig í sambúð og gert samkomulag 

um sameiginlega forsjá  skv. 29. gr. a bl. þá þurfa þau við hjónaskilnað eða sambúðarslit að 

ákveða hvernig forsjánni skuli hagað, þ.e. hvort hún sé áfram sameiginleg eða fari aftur eingöngu 

til kynforeldrisins.  Þau geta ekki slitið sambúð sinni nema búið sé að ákveða hvar forsjá 

barnsins eigi að vera. Meginregla 31. gr. bl. um sameiginlega forsjá á einnig við í þessu tilviki og 

því ólíklegt að málum lykti öðruvísi, nema þá að það sé talið andstætt högum barnsins að njóta 

áfram forsjár kynforeldris og stjúpforeldris. Kynforeldri og stjúpforeldri þurfa jafnframt að 

ákveða hvar barnið skuli hafa lögheimili eftir að samvistum lýkur skv. 2. mgr. greinarinnar.23 

Áður en lög nr. 61/2012 tóku gildi fór stjúpforeldri einungis sameiginlega með forsjá stjúpbarns 

síns á meðan sambúð eða hjónaband varði, eins og áður er vikið að. Eftir að breytingarlögin 2012 

tóku gildi og kynforeldri, sem fór eitt með forsjá, og stjúp- eða sambúðarforeldri urðu að gera 

með sér samning til þess að stjúpforeldri fengi forsjá yfir stjúpbarni sínu, styrktust réttindi og 

skyldur stjúpforeldra. Hafi samningur af þessu tagi verið gerður verður að ná samkomulagi um 

                                                      
23 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 97-102. 

fyrirkomulag forsjár barnsins við hjónaskilnaðinn eða samvistarslitin. Forsjá stjúpforeldra hefur 

því öðlast meira vægi en hún hafði. .24  

 Fyrir gildistöku breytingarlaga nr. 60/2012 varði sameiginleg forsjá kynforeldris barns og 

stjúp- eða sambúðarforeldris einungis meðan á hjónabandi eða sambúð stóð. Sameiginleg forsjá 

kynforeldris og stjúpforeldris féll niður við útgáfu leyfisbréfs til skilnaðar að borði og sæng og 

eftir atvikum lögskilnaðar án undanfarins skilnaðar að borði og sæng. Þegar um forsjá 

sambúðarforeldris var að ræða fór það eftir því hvort að kynforeldri og stjúp- eða 

sambúðarforeldri áttu fleiri börn saman eða ekki, ef aðilar áttu ekki barn saman þá var skráning 

sambúðarslita hjá Þjóðskrá jafneinföld og skráning sambúðar upphaflega, þ.e. skrifleg tilkynning 

nægði til sambúðarslita og þar með féll sameiginleg forsjá niður. Ef aðilar áttu barn saman voru 

sambúðarslitin ekki skráð í Þjóðskrá Íslands fyrr en ákvörðun hafði verið tekin um skipan forsjár 

þess og því hélst forsjá stjúp- eða sambúðarforeldris þar til Þjóðskrá breytti skráningunni. Með 

þessari breytingu voru ábyrgð og skyldur stjúp- eða sambúðarforeldris styrktar til muna. Með 

lagabreytingunni var einnig gert ráð fyrir því að stjúp- eða sambúðarforeldri gæti rekið 

ágreiningsmál fyrir dómi samkvæmt 34. gr. bl.25 

 

2.7. Breytingarlög nr. 61/2012 og 144/2012  

Eins og áður er vikið að var fyrirkomulag forsjár stjúpforeldra með öðrum hætti en nú er. 

Stjúpforeldri sem gekk í hjónaband með foreldri sem fór eitt með forsjá, eða hafði verið í eitt ár í 

skráðri sambúð með slíku foreldri, fékk það sjálfkrafa sameiginlega forsjá með barninu. Þetta 

fyrirkomulag komst á með barnalögunum 2003 og gilti eingöngu ef kynforeldrið var eitt með 

forsjána. Með barnalögunum 1992 þegar sameiginlega forsjáin var fyrst lögfest voru reglurnar 

þannig að stjúpforeldrið fékk alltaf sameiginlega forsjá hvort sem kynforeldrið fór eitt með 

forsjána eða sameiginlega. Frá gildistöku barnalaganna 1992 og fram að endurskoðun þeirra 

2003 gat staðan því verið sú að forsjárforeldrar sama barnsins gátu orðið fjórir. Engin rök voru 

fyrir því að barn hefði svo marga forsjármenn og hagsmunir barnsins kalla ekki á forsjá allra 

þessara aðila. Við endurskoðun barnalaganna var þessu því breytt þannig að frá gildistöku þeirra 

2003 fær stjúpforeldri eingöngu sameiginlega forsjá yfir barni í þeim tilvikum að kynforeldrið 

                                                      
24 Alþt. 2011-2012, A-deild, þskj. 328 – 290 mál. alm. aths. um 7. gr.  
25 Alþt. 2011-2012, A-deild, þskj. 328 – 290 mál, alm. aths. 

fari eitt með forsjána og sú sameiginlega forsjá féll niður við hjónaskilnað eða sambúðarslit 

kynforeldrisins og stjúpforeldrisins.26 Með lagabreytingunni 2012 var gengið enn lengra þannig 

að í stað sjálfkrafa sameiginlegrar forsjár var ákveðið að kynforeldri og stjúpforeldri yrðu að gera 

með sér samkomulag um sameiginlegu forsjána með þeim afleiðingum að við hjónaskilnað eða 

samvistarslit þurfa þau að semja um hvernig forsjáin skuli vera. Með þessari breytingu á lögum 

voru réttindi barnsins til þess að eiga rétt á forsjá beggja kynforeldra sinna bætt og einnig var 

réttarstaða stjúpforeldra sem fara með forsjá barns rýmkuð til muna.27   

 

2.8. Tölfræði 

Þó svo að þessi heimild hafi komið inn í barnalögin 2012 þá sýnir það sig að það er ekki algengt 

að kynforeldri og stjúpforeldri geri samkomulag um sameiginlega forsjá. Þetta var algengara 

fyrir lagabreytingarnar sem gerðar voru árið 2012, enda varð forsjáin þá sjálfkrafa sameiginleg 

þegar kynforeldri og stjúpforeldri gengu í hjónaband eða skráðu sig í sambúð. Hluti ástæðunnar 

er mögulega sú að sameiginlega forsjáin er orðin svo algeng þannig að það er fátítt að 

kynforeldri fari eitt með forsjá barns. Þar að auki breytir þetta mjög litlu að gera svona 

samkomulag milli kynforeldris og stjúpforeldris nema til þess komi að kynforeldri barns andast. 

Ef samkomulag hefur verið gert þá fer forsjáin yfir til stjúpforeldrisins en ekki yfir til 

forsjárlausa kynforeldrisins eins og það myndi annars gera. Sýslumannsembætti fá nokkra tugi 

mála á ári þess efnis að staðfest sé samkomulag milli kynforeldris og stjúpforeldris um 

sameiginlega forsjá. Nánari tölfræði liggur enn ekki fyrir.28  

 Þó svo að erindi af þessu tagi séu ekki algeng hjá sýslumannsembættum þá hafa embættin 

fengið nokkur mál þar sem stjúpforeldri og kynforeldri vilji gera með sér samning um 

sameiginlega forsjá við sambúðarslit eða hjónaskilnað. Slíka samninga er þó ekki hægt að gera 

eftir að sambúð eða hjónabandi þeirra lýkur, því það er ekki hægt að skrá sameiginlega forsjá 

stjúpforeldris og kynforeldris eftir að samvistum lýkur, þar sem þessi heimild er einungis fyrir 

hendi á meðan á sambúð eða hjónabandi stendur, eins og áður hefur verið rakið.29 

                                                      
26 Alþt. 2002-2003, A -deild, þskj. 181 – 180 mál, alm. aths. um 30. gr. 
27 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 93 
28 Óskar Sturluson, lögfræðingur, Sýslumaðurinn á höfuðborgarsvæðinu, viðtal við höfund, (Reykjavík 21. mars 

2018). 
29 Óskar Sturluson, lögfræðingur, Sýslumaðurinn á höfuðborgarsvæðinu, viðtal við höfund, (Reykjavík 21. mars 

2018). 

3. Umgengni 

3.1. Inntak umgengni 

Í VIII. kafla barnalaga er fjallað um rétt barns til umgengni, samninga og úrskurði um umgengni. 

Fyrir gildistöku breytingarlaga nr. 61/2012 var hugtakið umgengni túlkað með þeim hætti að það 

fæli í sér rétt til samveru foreldris og barns. Með breytingarlögunum var túlkun hugtaksins 

rýmkuð. Nú nær hugtakið umgengni til samveru og annarra samskipta foreldris og barns.30 Barn 

á rétt á reglubundinni umgengni við báða foreldra sína þó svo að þeir búi ekki saman og 

foreldrum er skylt að hafa samband við barn sitt nema slík umgengni teljist andstæð hag barnsins 

og þörfum þess. Þetta á við án tillits til þess hvort forsjáin er sameiginleg eða aðeins annað 

foreldri fer með forsjá barnsins. 

 Meginreglan um umgengni kemur fram í 46. gr. bl. Þar segir að barn eigi rétt á að 

umgangast með reglubundnum hætti það foreldra sinna sem það ekki býr hjá, enda sé það ekki 

talið andstætt hagsmunum barnsins. Með umgengni er átt við samveru og önnur samskipti. Þegar 

foreldrar búa ekki saman þá hvílir skylda á þeim báðum að tryggja þennan rétt barnsins. Það 

foreldri sem barn býr ekki hjá á rétt á og ber einnig skyldu til þess að rækja umgengni við barn 

sitt. Það foreldri sem barn býr hjá er skylt að sjá til þess að barnið njóti umgengni við hitt foreldri 

sitt, nema að umgengin sé talin andstæð hag og þörfum barnsins að mati dómara eða lögmælts 

stjórnvalds. Það foreldri sem barnið nýtur umgengni við er heimilt að taka allar nauðsynlegar 

ákvarðanir er lúta að daglegu lífi barnsins sem fylgja umgengninni. Það foreldri sem barnið býr 

hjá er skylt að greina umgengnisforeldri frá öllum nauðsynlegum upplýsingum til þess að 

umgengni þjóni hag og þörfum barnsins. Foreldrar barns geta samið um umgengnina sín á milli 

en einnig getur sýslumaðurinn á höfuðborgarsvæðinu úrskurðað um umgengni þegar foreldrar 

geta ekki komið sér saman um hvernig umgengni skuli háttað sbr. 47. gr. bl., að undangenginni 

sáttameðferð. Þegar úrskurðað er í slíku máli ber sýslumanninum að hafa hagsmuni barnsins að 

leiðarljósi. Umgengnisréttur er fyrst og fremst réttur barnsins til þess að umgangast báða foreldra 

sína. Þegar forsjárforeldri hamlar umgengni barnsins við hitt foreldri sitt er fyrst og fremst brotið 

á rétti barnsins. Þessi réttur er einnig varinn í 3. mgr. 9. gr. Barnasáttmála Sameinuðu þjóðanna. 

Þar segir að aðildarríkjum beri að virða þennan rétt barnsins til þess að halda persónulegum 

                                                      
30 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 172.  

tengslum og beinu sambandi við báða foreldra sína með reglubundnum hætti, enda sé það ekki 

talið andstætt hagsmunum barnsins.31  

 

3.2. Sjónarmið við ákvörðun  umgengni 

Þegar umgengni barns við foreldri  er ákveðin eru þarfir barns ætíð hafðar að leiðarljósi. Litið er 

til ýmissa fleiri þátta svo sem tengsla, stöðugleika og öryggis um fyrirsjáanlega framtíð. 

Sjónarmið um þarfir barnsins vega þyngra en jafnrétti á milli foreldra. Það er regla sem gildir á 

öllum Norðurlöndunum. Þó foreldrar fari sameiginlega með forsjá yfir barni eða börnum sínum 

þýðir það ekki að umgengni foreldra sé sjálfkrafa jöfn. Í almennum athugasemdum með 

frumvarpi til breytingarlaga nr. 61/2012 er vísað til rannsókna á umgengni á Norðurlöndum og 

víðar. Almennt er talið að rannsóknir gefi ekki einhlít svör önnur en þau að áhrif rúmrar eða 

jafnrar umgengni sé ætíð háð aðstæðum. Foreldrar þurfa að geta unnið vel saman. Þeir þurfa að 

vera sveigjanlegir. Foreldrar barns þurfa að búa nálægt hvort öðru og geta eða þol barnsins 

skiptir miklu máli. Þessar rannsóknir eru þó ekki taldar ná til mjög ungra barna. Nauðsynlegt er 

að taka tillit til þroska og aldurs barns þegar ákvarða á umgengni. Börn sem eru orðin eldri eru 

yfirleitt betur í stakk búin til að geta verið lengur í senn frá aðalumönnunaraðila sínum heldur en 

börn sem eru mjög ung. 32  

 Nú er það orðið mjög algengt, ef ekki er ástæða til annars, að foreldrar hafa jafna 

umgengni við barn eða börn sín. Fyrirkomulagið er yfirleitt vika hjá hvoru foreldri fyrir sig. Í 

sumum tilvikum dvelur barn í hálfan mánuð í senn hjá hvoru foreldri um sig. Þetta er þó alltaf 

háð aðstæðum hverju sinni eins og að framan greinir.33  

 

3.3. Umgengnisréttur við aðra en kynforeldra 

Í 46. gr. a. bl. segir að barn geti einnig átt umgengnisrétt við aðra en kynforeldra sína. Þetta eru 

nýmæli í barnalögunum sem komu til með breytingarlögum nr. 61/2012. Áður en til þessarar 

lagabreytingar kom var heimild í lögum fyrir sýslumann að úrskurða um umgengni að kröfu 

nákominna vandamanna foreldris barns sem væri ókleift að rækja umgengnisskyldur sínar en 

                                                      
31 Barn.is, umgengni, 

 <https://barn.is/malaflokkar/fjoelskyldan/>, Sótt 23.03.18 
32 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 173. 
33 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 174. 

https://barn.is/malaflokkar/fjoelskyldan/

ekkert kom fram með beinum orðum í lögunum um rétt barnsins. Þó er það talið að möguleiki 

náinna vandamanna til þess að njóta umgengni við barnið, grundvallist á rétti og hagsmunum 

barnsins. Það þótti mikilvægt með breytingarlögunum að orða þetta sem rétt barnsins með berum 

orðum, þar sem gert er ráð fyrir því að slíkt ákvæði hvetji foreldra til að meta og virða rétt 

barnsins án þess að sýslumaður hafi nokkur afskipti af. Í barnalögunum er megináhersla lögð á 

gagnkvæman rétt til umgengni foreldris og barns. Talið er að jákvæð og þroskavænleg tengsl 

barns við aðra nána ættingja þjóni jafnan hagsmunum barnsins. Oftast er gengið út frá því að 

barn hitti og tengist ættingjum þess foreldris sem það ekki býr hjá þegar það er í umgengni hjá 

foreldrinu og tengist þar með þessum aðilum. Almennt er ekki gert ráð fyrir því að úrskurðað 

verði um umgengni barns við nána ættingja sína, eða aðra sem nákomnir eru barninu, nema að 

það foreldri sem barn ekki býr hjá hafi ekki umgengni við barnið eða þá að það sé látið. 

Grundvallarmunurinn sem gerður er á umgengni barns við foreldri sitt, og síðan aðra nána 

ættingja, er sá að þegar um foreldri er að ræða er gagnkvæmur umgengnisréttur til staðar nema 

það sé ekki talið þjóna hagsmunum barnsins. Þegar um umgengni barns við aðra er að ræða er 

umgengnisréttur barns til staðar, enda sé það talið þjóna hagsmunum barnsins. Réttur barns til að 

umgangast aðra en kynforeldra sína var eins og áður segir rýmkaður með lögum nr. 61/2012 um 

breytingu á barnalögum nr. 76/2003. Í umsögn umboðsmanns barna við frumvarp það sem varð 

að breytingarlögum nr. 61/2012 benti hann á nauðsyn þess að haga lagaákvæðum þannig að hægt 

væri að úrskurða um umgengni barns við nána vandamenn eða aðra sem eru nákomnir barninu, 

án tillits til þess hvort kynforeldrið væri í umgengni við barnið  með reglubundnum hætti. 

Umboðsmaður barna taldi barn geta bundist öðrum en kynforeldrum sínum tilfinningalegum 

böndum, til dæmis stjúpforeldrum, ömmum og öfum eða fósturforeldrum. Taldi hann að það 

samræmist hagsmunum barnsins að hægt væri að úrskurða um umgengni við aðra en kynforeldri 

barns í ákveðnum tilvikum. Þegar slík ákvörðun kæmi til skoðunar myndi vilji og 

tilfinningatengsl barns ráða mestu.34 Í 46. gr. a. bl. segir:  

 „Ef annað foreldra barns er látið eða bæði, foreldri er ókleift að rækja 

umgengnisskyldur sínar við barn eða foreldri nýtur verulega takmarkaðrar umgengni 

á barnið rétt á umgengni við nána vandamenn þess foreldris eða aðra nákomna barni, 

enda verði talið að það sé til hagsbóta fyrir barnið. 

                                                      
34 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 184 

Ákvæði 2. málsl. 1. mgr. og 3.-5. mgr. 46. gr. eiga við um umgengni skv. 1. mgr.“35  

Í 1. mgr. eru þær aðstæður afmarkaðar þar sem reynt gæti á rétt barnsins til þess að eiga 

umgengni  við aðra en foreldra sína. Skýrt kemur fram að þessi réttur er til staðar þegar foreldri 

eða foreldrar barns eru látnir, foreldri er ókleift að rækja umgengnisskyldur sínar við barnið eða 

börnin. Það gæti verið vegna vanhæfni eða vegna langvarandi dvalar erlendis, eða þá í þeim 

tilvikum þar sem foreldri nýtur verulega takmarkaðarar umgengni við barnið. Vert er að taka 

fram að umgengnisréttur barns við kynforeldri sitt er í forgangi og kæmi því ólíklega til að 

úrskurðað yrði um umgengni við aðra en kynforeldri ef barn er í reglubundinni umgengni við 

það þó heimildin sé til staðar. Í ákvæðinu reynir á mjög rúma skilgreiningu á hugtakinu 

umgengni. Það kemur til að mynda til álita að úrskurða um umgengni barns við nákomna 

vandamenn þegar þannig háttar að umgengnisforeldri getur einungis verið í bréfa- eða 

símasambandi við barn sitt. Skoða þarf hvert og eitt tilvik með hagsmuni og þarfir barnsins að 

leiðarljósi. Skoða þarf hvort það þjóni hagsmunum barnsins að njóta reglubundinnar samveru 

með fleiri en einum aðila. Umgengnisréttur barns við kynforeldri sitt og við nána vandamenn 

annars vegar, eða þá nákomna hins vegar, horfir ólíkt við, eins og áður var nefnt. Munurinn er sá 

að barn á rétt á því að umgangast foreldra sína, nema það sé talið andstætt hagsmunum þess. Sá 

sem heldur því fram að umgengni barns við kynforeldri sé andstætt hagsmunum þess ber 

sönnunarbyrðina fyrir því og almennt er talið að sterk rök þurfa að liggja að baki. Í ákvæðinu 

segir einnig að barn eigi rétt á umgengni við aðra nákomna barni ef það er talið þjóna 

hagsmunum þess. Sá sem telur sig eiga rétt á að umgangast barnið þarf að færa sterk rök fyrir því 

með hvaða hætti umgengnin sé barninu fyrir bestu. Það sama er lagt til grundvallar þegar 

ákvarða á umgengnisrétt samkvæmt ákvæðum barnaverndarlaga nr. 80/2002 sbr. 74. gr.36 

 Í ákvæðinu er að finna nýmæli þar sem er að finna rýmri rétt barnsins en áður var, en 

réttur barnsins takmarkast ekki við sömu aðila og fyrir breytingarlögin. Nú miðar ákvæðið við 

nána vandamenn foreldris sem nýtur ekki umgengni eða aðra sem eru nákomnir barni. Undir hið 

síðara gæti fallið stjúpforeldri sem hefur verið í nánum tengslum við barn eða börn á meðan á 

sambúð eða hjónabandi við kynforeldri stóð. Gert er ráð fyrir að á þetta ákvæði muni fyrst og 

fremst reyna þegar stjúpforeldri fer sameiginlega með forsjá barnsins ásamt kynforeldri þess, sbr. 

29. gr. a. bl. Með rýmkun á ákvæðinu og rétti barnsins er réttarstaða stjúpforeldra bætt frá því 

                                                      
35Alþt. 2011-2012, A-deild, þskj. 328 – 290 mál. 
36 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 184-185. 

sem var fyrir gildistöku laga nr. 61/2012. Þó er vert að koma því á framfæri að réttarstaða 

stjúpforeldra er lögð að jöfnu við stöðu kynforeldra. Í 2. mgr. greinarinnar segir að það gildi að 

mestu sömu ákvæði um skilgreiningu og framkvæmd umgengnisréttar og þegar um er að ræða 

kynforeldra barns, til dæmis þegar um er að ræða samninga og staðfestingu á 

umgengnissamningum.37 Þó ber að hafa í huga að ólíklegt er að sýslumaður myndi úrskurða um 

jafn rúma umgengni við stjúpforeldri eins og þegar um kynforeldri barns er að ræða.38 

 

3.4. Tíðni úrskurða um umgengni við aðra en kynforeldra 

Þó þessi heimild sé fyrir hendi í barnalögum er ekki algengt að stjúpforeldri fari fram á 

umgengni hjá sýslumanni eftir að samvistum við kynforeldrið lýkur og almennt er barn ekki með 

umgengni við stjúpforeldri samkvæmt úrskurði sýslumanns nema að annað kynforeldri þess sé 

ekki til staðar eða þá að það sé látið. Þegar úrskurða á um umgengni barns við stjúpforeldri eru 

svipuð sjónarmið fyrir hendi og þegar úrskurðað er um umgengni barns við kynforeldri. 

Mikilvægt er að skoða tengsl barns við stjúpforeldri. Vilji barns skiptir miklu máli í þessu 

samhengi. Ef barn er á móti umgengni við stjúpforeldri þá er það ekki látið umgangast það. Í 

þeim örfáu málum sem hafa komið á borð sýslumanns er varða umgengni af hálfu stjúpforeldris 

er umgengni aldrei í sama mæli og þegar um kynforeldri barns er að ræða. Umgengnin yrði 

aldrei jafn rúm og þegar um er að ræða umgengni við kynforeldri barns. Ekki tókst að fá aðgang 

að þeim úrskurðum sýslumanns í þessum málum þar sem þeir eru svo fáir og var aðgangurinn 

talinn andstæður lögum um persónuvernd og meðferð persónuupplýsinga nr. 77/2000 . Fram 

kom hjá embætti sýslumanns að ólíklega yrði úrskurðað um umgengni barns við stjúpforeldri sitt 

ef einnig hefur verið úrskurðað um umgengni þess við forsjárlaust kynforeldri. Þó sýslumaður 

hafi ekki úrskurðað um þessi tilvik er ekkert því til fyrirstöðu að kynforeldri og stjúpforeldri 

semji um umgengni barnsins við stjúpforeldrið, enda sé það talið þjóna hagsmunum barnsins að 

tengsl barns og stjúpforeldris þess sé ekki rofið eftir að hjúskap eða sambúð kynforeldris og 

stjúpforeldris lýkur.39   

                                                      
37 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 185. 
38 Óskar Sturluson, lögfræðingur, Sýslumaðurinn á höfuðborgarsvæðinu, viðtal við höfund, (Reykjavík 21. mars 

2018). 
39 Óskar Sturluson, lögfræðingur, Sýslumaðurinn á höfuðborgarsvæðinu, viðtal við höfund, (Reykjavík 21. mars 

2018). 

3.5. Norðurlöndin 

Á Norðurlöndunum hefur því verið hafnað að gengið sé út frá jafnri búsetu eða jafnri umgengni 

barns við báða foreldra sína, eftir að foreldrar skilja eða slíta sambúð. Í Noregi hefur verið 

heimilt um árabil að semja eða úrskurða um jafna umgengni. Þegar barnalögunum var breytt í 

Noregi var lögum þó ekki breytt á þann veginn að slík heimild væri lögfest. Ekki þótti ástæða til 

að kveða sérstaklega á um slíka heimild og litið svo á að það skipti máli að slíkt fyrirkomulag 

yrði ekki í of ríkum mæli viðmið foreldra um umgengni. Heimildin er talin vera fyrir hendi í 

sænskum rétti. Þar er reglan ekki lögfest heldur hefur reglan birst í framkvæmd og ekki hefur 

þótt ástæða til þess að lögfesta regluna sérstaklega. Það sama á við um Finnland.40 

 Óheimilt var til ársins 2007 að úrskurða um jafna umgengni foreldra og barns í 

Danmörku, en það ár var lögfest regla sem heimilaði að barn dveldi hjá umgengnisforeldri 7 

daga af hverjum 14 dögum. Lögunum var hins vegar breytt aftur árið 2012 og þá var þessi 

heimild afnumin úr lögunum. Það var þó sérstaklega tekið fram að þessu mætti breyta í 

framkvæmd. Áhersla var lögð á að hvert og eitt mál yrði metið með hliðsjón af því hvað væri 

talið barninu fyrir bestu. Markmið þessara lagabreytinga var að ekki yrði litið á jafna umgengni 

eftir skilnað eða sambúðarslit sem meginreglu.41 

 

4. Stjúpættleiðing 

4.1. Hvað er stjúpættleiðing? 

Sýslumaðurinn á höfuðborgarsvæðinu annast málefni ættleiðinga á landsvísu sbr. reglugerð nr. 

1264/2011 um veitingu leyfa til ættleiðingar. 42  Um ættleiðingar gilda lög nr. 130/1999.  

 Ættleiðingar á íslenskum börnum eru tvenns konar: Frumættleiðing annars vegar og 

stjúpættleiðing hins vegar. Með frumættleiðingu er átt við ættleiðingu á barni þar sem engin 

tengsl eru á milli barns og þess sem ættleiðir það. Með stjúpættleiðingu er átt við ættleiðingu á 

barni eða kjörbarni maka umsækjanda, hjúskapar- eða sambúðarmaka. Við ættleiðingu myndast 

                                                      
40 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 173 
41 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 173. 
42 Sýslumenn, ættleiðingar 

<https://www.syslumenn.is/thjonusta/fjolskyldumal/aettleidingar/> Sótt 29.03.18 

https://www.syslumenn.is/thjonusta/fjolskyldumal/aettleidingar/


20 

 

ný lagaleg tengsl við þann aðila sem ættleiðir barnið og tengsl barnsins við kynforeldra eru rofin. 

Við stjúpættleiðingu rofna öll tengsl barnsins við kynforeldri og stjúpforeldrið verður lagalegt 

foreldri í öllum skilningi.  Það er talsverður munur á frumættleiðingu og stjúpættleiðingu. Með 

stjúpættleiðingu er verið að styrkja tengsl barnsins við stjúpforeldri sitt, tengsl sem þegar eru 

fyrir hendi því barnið hefur í flestum tilfellum búið á sama heimili og stjúpforeldri sitt og alist 

upp með því í einhver ár áður en til stjúpættleiðingar kemur. Við stjúpættleiðingu er ekki verið 

að færa barn í nýjar aðstæður þar sem því er ætlað að kynnast nýjum foreldrum sínum, líkt og 

þegar um frumættleiðingu er að ræða.43 Ættleiðing er vissulega örlagaríkur gerningur sem skiptir 

sköpum í lífi einstaklinga sem í hlut eiga. Lagaleg staða einstaklings er ákveðin til frambúðar 

með fjölskylduskiptum. Oft þýðir það nýtt heimili, nýtt uppeldisumhverfi og stundum í nýju 

þjóðfélagi. Þegar um stjúpættleiðingu er að ræða eru breytingarnar ekki svona miklar fyrir barn 

og stjúpforeldri sem á í hlut, þar sem barnið hefur í flestum tilfellum alist upp með stjúpforeldri 

sínu og þekkir það því vel. Þegar barn er stjúpættleitt á kynforeldri þess ekki lengur lögvarða 

kröfu á umgengni við barnið. Komið hefur til tals hvort gera eigi mögulegt fyrir  kynforeldri 

stjúpættleidds barns, þegar sérstaklega stendur á, að fara fram á umgengni við barnið. Ekki hefur 

þótt þörf á slíkri reglu hingað til þar sem talið hefur verið að slíkt gæti raskað ró og friði sem 

talið er æskilegt að ríki á heimili barns.44  

 

4.2. Umsóknarferlið 

Þegar leggja á fram umsókn um stjúpættleiðingu skal umsækjandi hafa verið í samfelldri sambúð 

með foreldri eða kjörforeldri barns í að minnsta kosti fimm ár. Þetta á við hvort sem um er að 

ræða hjón eða sambýlisfólk í skráðri sambúð sbr. 3. mgr. 10. gr. reglugerðar um ættleiðingar nr. 

238/2005. Umsækjendur verða meðal annars að vera andlega og líkamlega heilsuhraustir sbr. 9. 

gr. sömu reglugerðar. Efnahagur kynforeldris og stjúpforeldris er skoðaður og einnig er gerð 

krafa um að húsnæði þeirra sé fullnægjandi, sbr. 12. gr. sömu reglugerðar.45  Einnig er það 

sérstaklega kannað hvort að stjúpættleiðingin sé í raun nauðsynleg til þess að tryggja barninu þá 

umönnun sem það þarfnast.46 

                                                      
43 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 16. 
44 Alþt. 1999-2000, A- deild, þskj. 68-68. mál.  
45 Island.is, ættleiðing 

<https://www.island.is/thjonusta/fjolskyldan/barneignir/aettleiding/>  Sótt 29.03.18 
46 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 17. 

https://www.island.is/thjonusta/fjolskyldan/barneignir/aettleiding/

 Þegar stjúpættleiða á barn þarf að byrja á því að sækja um leyfi til ættleiðingar. Með 

umsókninni þurfa að fylgja almennar upplýsingar um umsækjanda. Væntanlegt kjörforeldri þarf 

að skila inn læknisvottorði auk þess sem umsókn þarf að fylgja útfyllt samþykki þess 

kynforeldris er afsalar sér réttinum yfir barninu sem ættleiða á, sé það yngra en 18 ára. Auk 

framangreinds þarf að leggja fram með umsókninni fæðingarvottorð þess sem ættleiða á og 

fæðingarvottorð umsækjanda, séu viðkomandi fæddir erlendis. Einnig þarf að skila inn 

hjúskaparvottorði eða vottorði um sambúðarskráningu umsækjanda. Þá  þarf umsækjandi að skila 

inn ljósriti af skattaskýrslum tveggja síðustu ára. Ef barnið sem ættleiða á hefur ekki náð 18 ára 

aldri er málið sent til umsagnar barnaverndarnefndar. Barnaverndarnefnd skoðar málið og kemst 

að niðurstöðu um það hvort að ættleiðing þjóni hagsmunum barnsins, sbr. 16. gr. 

ættleiðingarlaga.47 Barn sem hefur náð 12 ára aldri þarf sjálft að samþykkja ættleiðinguna fyrir 

sitt leyti auk þess getur barn sem hefur náð 12 ára aldri beðið stjúpforeldri um að stjúpættleiða 

sig. Það er þá háð samþykki barnsins og væntanlegs kynforeldris, sbr. 1. mgr. 6. gr. 

ættleiðingarlaga.  

 Eftir að einstaklingur sem hefur náð 18 ára aldri vill láta stjúpættleiða getur hann beðið 

stjúpforeldrið um að ættleiða sig, sbr. 1. mgr. 3. gr. ættleiðingarlaga. Það er þá háð samþykki 

stjúpforeldris og barnsins sjálfs. Þegar barn sem ættleiða á er orðið lögráða er ferlið mun 

auðveldara þar sem ekki þarf samþykki frá kynforeldri barns.    

 

4.3. Tíðni stjúpættleiðinga 

Á Íslandi er það frekar algengt að börn séu stjúpættleidd. Flestar stjúpættleiðingar fara fram eftir 

að stjúpbörnin hafa náð 18 ára aldri. Sem dæmi má taka að á árunum 2000-2009 voru 

stjúpættleiðingar 286 talsins, þar af voru 66% þeirra barna sem voru stjúpættleidd yfir átján ára 

aldri, alls 84 börn voru yngri en átján ára. Af þeim börnum sem stjúpættleidd voru á þessu 

tímabili voru 48 undir 12 ára aldri, eða 57%. Á árunum 2000-2006 voru alls 12 börn 

stjúpættleidd á fyrsta og öðru aldursári en árin 2007-2008 voru þau samtals 17. Benda verður á 

að öll þessi börn voru stjúpættleidd af stjúpforeldri sem var í staðfestri samvist eða óvígðri 

sambúð með kynforeldri, en á þessum tíma var ekki búið að breyta hjúskaparlögum í þá veru að 

                                                      
47 Sýslumenn, ættleiðingar 

<https://www.syslumenn.is/thjonusta/fjolskyldumal/aettleidingar/> Sótt 29.03.18 

samkynhneigðir gætu gengið í hjúskap. Vígð sambúð þeirra var kölluð staðfest samvist sem 

lögfest var 1996 með lögum nr. 87/1996. Hjúskaparlögum nr. 31/1993 var breytt 2010 með 

lögum nr. 65/2010 í þá veru að þau giltu bæði um gagnkynhneigð og samkynhneigð pör.48 Í 

flestum tilfellum þegar stjúpættleiða á barn er það stjúpfaðir sem er ættleiðandi. Það eru sárafá 

tilfelli þess að stjúpmóðir ættleiði stjúpbarn sitt. Árið 2014 voru stjúpættleiðingar óvenju fáar, 

eða 19. Árið á eftir, 2015 voru þær 28. Mjög mörgum umsóknum um stjúpættleiðingu er hafnað 

á þeim grundvelli að kynforeldri samþykkir ekki ættleiðinguna.49  

 

4.4. Þróun í löggjöf 

Áður en lög um ættleiðingar nr. 130/1999 tóku gildi, voru í gildi ættleiðingarlög nr. 15/1978. Í 

17. gr. þeirra laga var heimild fyrir dómstóla og dómsmálaráðuneytið til þess að ógilda 

stjúpættleiðingar. Þessi heimild var afnumin með lögum um ættleiðingar frá 1999. Á Íslandi var 

það þó ekki algengt að farið væri fram á niðurfellingu ættleiðingar. Á árunum 1979-98 var fallist 

á það sautján sinnum að fella niður ættleiðingu. Þá voru ættleiðingar í höndum 

dómsmálaráðuneytisins. Þó svo að dómstólar hefðu sömu heimild og dómsmálaráðuneytið til 

þess að fella stjúpættleiðingar úr gildi eru engin dæmi þess að leitað hafi verið til dómstóla vegna 

niðurfellingar. Dæmi eru um að aðili sem hefur verið stjúpættleiddur óski eftir niðurfellingu á 

ættleiðingunni. Í öllum tilfellum þar sem ættleiddi einstaklingurinn óskar eftir niðurfellingu, er 

um fullorðinn einstakling að ræða. Ástæður þess geta verið ýmsar, t.d. gæti það verið vegna þess 

að tengsl kjörbarns og kjörforeldris hafi rofnað, flest dæmi þess eru þegar stjúpforeldri og 

kynforeldri slíta samvistum, kjörforeldri er látið, komið hafa upp mál þar sem ásakanir hafa legið 

fyrir um sifjaspell af hálfu kjörforeldris, barn hafi í raun aldrei alist upp á heimili kjörforeldris og 

einnig eru dæmi þess að beðið sé um að ættleiðing sé felld niður án frekari útskýringa. Einnig eru 

dæmi um að kjörforeldrið eða kynforeldri barns óski þess að ættleiðingin verði felld úr gildi. Í 

öllum tilvikum var leitað samþykkis kjörforeldris, kynforeldris og kjörbarnsins, eftir því sem við 

átti, áður en ákvörðun um niðurfellingu á ættleiðingunni var ákveðin samkvæmt 17. gr. eldri 

ættleiðingarlaganna. Þegar sifjanefnd mat það hvort afnema ætti þetta úrræði eða halda því í 

lögum var bent á mikilvægi þess að skapa stöðugleika um tengsl kjörforeldra og kjörbarna. Þegar 

                                                      
48 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 28. 
49 Hagstofa Íslands, Ættleiðingar 2015 

<https://hagstofa.is/utgafur/frettasafn/mannfjoldi/%C3%A6ttleidingar-2015/> Sótt 26.03.18 

barn er stjúpættleitt er gengið út frá því að staða kjörforeldris og kjörbarns sé sem líkust því sem 

er hjá kynforeldri og börnum þess. Engin ákvæði leyfa að slitin séu tengsl barns við kynforeldri. 

Ef upp komu erfiðleikar var það verkefni barnaverndarnefndar og barnalöggjafarinnar að grípa 

inn í. Talið var óeðlilegt að hægt væri að rjúfa tengsl milli kjörforeldris og kjörbarns. Talið var 

að slíkt gæti skapað óvissu og jafnvel óróa. Þó hægt væri að tefla fram aðstæðum þar sem 

heppilegast væri að rjúfa þessi tengsl milli stjúpforeldra og stjúpbarna, var hitt talið vega þyngra 

og því var þetta ákvæði afnumið úr lögum um ættleiðingar með lögum nr. 130/1999.50  

 Í mörgum löndum heimsins, þar á meðal á Íslandi fjölgaði ættleiðingum talsvert eftir lok 

síðari heimstyrjaldarinnar, allt til ársins 1960. Næstu rúma tvo áratugi stóðu ættleiðingar nokkuð 

í stað og síðan fækkaði þeim fram til aldamóta. Eftir aldamótin fór þeim að fjölga nokkuð aftur. 

Miklar sveiflur hafa verið í gegnum tíðina á stjúpættleiðingum og voru þær í hámarki árið 2008, 

alls 46. Ættleiðingar stjúpmæðra eru mjög sjaldgæfar á Íslandi eins og áður hefur verið vikið að. 

Sem dæmi má taka árið 2008. Þá var ein stjúpættleiðing þar sem stjúpmóðir ættleiddi stjúpbarn 

sitt en 34 tilvik þar sem stjúpfaðir ættleiddi stjúpbarn sitt. Ættleiðingar stjúpforeldris í staðfestri 

samvist eða óvígðri sambúð samkynhneigðra voru alls 11 talsins það sama ár. 51 Í tölum frá 

Hagstofu Íslands kemur fram að ættleiðingar á Íslandi árin 1990-2015 voru alls 1.214, þar af 

voru stjúpættleiðingar 613.52 

 

4.5. Norðurlöndin 

Í Danmörku eru ættleiðingar flokkaðar með nokkuð öðrum hætti en tíðkast á Íslandi. Þar er 

stjúpættleiðing með nokkuð svipuðum hætti og tíðkast hér á landi, hinir tveir flokkarnir eru 

fjölskylduættleiðing og ættleiðing utan fjölskyldu. Þegar um fjölskylduættleiðingu er að ræða þá 

er sótt um að ættleiða barnabarn, systkinabarn, systkini, barn foreldra sem umsækjandi hefur 

sérstaklega sterk tengsl við eða barn sem umsækjandi tengist sérstaklega, t.d. fósturbarn eða 

systkinabarn. Almennt er gert ráð fyrir því að umsækjandi hafi haft náin tengsl við barn í að 

lágmarki þrjú ár. Þegar um er að ræða væntanlega kjörforeldra þá er gengið út frá því að tengslin 

séu sambærileg við ættartengsl, t.d. að sá sem sækir um hafi alist upp með viðkomandi aðila eða 

                                                      
50 Alþt. 1999-2000, A- deild, þskj. 68-68. mál. 
51 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 26. 
52 Alþt. 2017-2018, A -deild, þskj. 198-128 mál. 



24 

 

verið í nánu sambandi í langan tíma. Ættleiðing utan fjölskyldu er það kallað þegar engin tengsl 

af þessu tagi eru til staðar.53  

 Í Danmörku er heimild í lögum fyrir fyrrverandi stjúpforeldri að ættleiða barn þegar 

samband kyn- og stjúpforeldris endar með skilnaði. Þetta er eingöngu heimilt ef sá sem ættleiða á 

er orðinn lögráða. Ef kynforeldri barns andast er það hins vegar ekki skilyrði að barnið sem 

ættleiða á sé orðið lögráða, þannig að stjúpforeldri getur ættleitt stjúpbarn sitt sem einstaklingur. 

Bent hefur verið á kosti þess að haga lögum með þeim hætti að þegar stjúpforeldri ættleiðir 

stjúpbarn sitt þá rofna ekki tengsl við kynforeldri barns og aðra ættingja þess. Í Noregi hefur það 

verið lagt til að heimila stjúpforeldri að ættleiða barn eftir að sambandi við kynforeldri lýkur ef 

barn er ófeðrað.54   

 Í flestum ríkjum Vestur-Evrópu og Bandaríkjunum er það í höndum dómstóla að skera úr 

um ættleiðingarumsóknir. Sama fyrirkomulag er bæði í Svíþjóð og í Finnlandi. Í Noregi, 

Danmörku og einnig hér á landi er það í höndum stjórnvalda að skera úr þessum málum. Í þeim 

ríkjum þar sem ákvörðun um ættleiðingu er í höndum dómstóla ber þeim að skera bæði úr um 

hvort að lagaskilyrði fyrir ættleiðingunni séu fyrir hendi og einnig ber þeim að framkvæma hið 

svonefnda „frjálsa mat“ á því hvort að ættleiðing sé í raun barninu fyrir bestu. Á Íslandi er þetta 

hins vegar í höndum sýslumanns eins og áður er vikið að, en var áður í höndum 

dómsmálaráðuneytis. Þó er hægt að höfða mál og fá úr því skorið hvort að stjórnvaldið hafi gætt 

réttra lagareglna við meðferð og úrlausn málsins.55 Sem dæmi um þetta má nefna Hrd. 1959:49. 

Þar var aðilum gert að láta barn, sem þau töldu sig hafa ættleitt af hendi í hendur móður barnsins, 

þar sem ekki þótti liggja fyrir samþykki kynmóður fyrir ættleiðingunni. Þar að leiðandi var 

lagaskilyrðum ekki fullnægt. Einnig hefur komið til þess að Hæstiréttur hefur ógilt 

ættleiðingarleyfi sem hafði verið gefið út, sbr. Hrd. 1984:1444. 

 

4.6. Breytingarfrumvarp 

Samkvæmt 11. gr. laga um ættleiðingar skal leita umsagnar þess foreldris sem ekki fer með 

forsjá barns, ef unnt er, áður en afstaða er tekin til ættleiðingarumsóknar. Þetta á bæði við þegar 

                                                      
53 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 48. 
54 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011)  148. 
55 Alþt. 1999-2000, A- deild, þskj. 68 - 68. mál.  

um er að ræða frum- eða stjúpættleiðingu. Engin ákvæði voru um það hvað skuli gera ef sótt er 

um ættleiðingu, frum- eða stjúpættleiðingu barns, sem að misst hefur annað eða báða foreldra 

sína. Af því leiddi að hægt var að frum- eða stjúpættleiða barn sem misst hefur foreldri sitt án 

þess að nákomnir ættingjar þess látna væru spurðir álits.56 Í athugasemdum við 11. gr. frumvarps 

þess sem varð að lögum um ættleiðingar frá 1999 kemur fram að afar sjaldgæft sé að fallist sé á 

umsókn um stjúpættleiðingu ef forsjárlaust foreldri þess er alfarið mótfallið ættleiðingunni, nema 

þá í sérstökum undantekningartilfellum, og þá ekki fyrr en barn hefur náð 12 ára aldri og óskar 

sjálft eftir því að vera ættleitt af stjúpforeldri sínu. Þó er helst ekki fallist á þetta fyrr en barnið 

sem ættleiða á er orðið sjálfráða. Vissulega beri að líta til þess að það þarf að meta hvert og eitt 

mál útaf fyrir sig. Eins og fram hefur komið hefur ættleiðing það í för með sér að öll lagatengsl 

milli barnsins og kynforeldris þess rofna og því þurfa að liggja að baki veigamiklar ástæður til 

þess að þau tengsl verði rofin í andstöðu við kynforeldrið sjálft. Ef talið er að umsögn foreldris er 

ógerlegt  að fá eða gildislaust sökum þess að hagir þess sem leitað er umsagnar hjá er svo háttað 

að hann geti ekki gefið marktæka yfirlýsingu, skal þess getið.57  

 Dæmi um slíkt er álit mannréttindanefndar Evrópu frá 22. október 1997 í málinu Per 

Söderbäck gegn Svíþjóð. Þar hafði stjúpföður verið heimilað að stjúpættleiða barn konu sinnar, 

þrátt fyrir að blóðfaðir barnsins hefði ekki samþykkt ættleiðinguna, en hann hafði verið í litlum 

sem engum tengslum við barnið, en þó hafði hann reynt að koma á umgengni með aðstoð 

yfirvalda án árangurs. Í álitinu var komist að þeirri niðurstöðu að réttur til friðhelgi fjölskyldu 

tæki til tengsla foreldris og barns, sem og að ekki væri hægt að miða við að ákvæðið tæki aðeins 

til þess fjölskyldulífs sem þegar hefði komist á, heldur lyti að því að vernda það samband sem 

hugsanlega gæti þróast milli á milli blóðföður og barnsins sem fætt var utan hjónabands. 

Mannréttindadómstóll Evrópu var ekki sammála þessu og komst að annarri niðurstöðu. 

Dómstóllinn leit til markmiðs ættleiðingarinnar, en það var að styrkja tengsl stjúpföður og 

barnsins. Með vísan til þess og forsögu málsins, mat sænskra dómstóla um hvað var talið barninu 

fyrir bestu og þau takmörkuðu tengsl barnsins við kynföður var það ekki talið að neikvæð áhrif 

ættleiðingarinnar á samband kynföður og barnsins hefðu verið meiri en þau jákvæðu áhrif sem 

framangreindu markmiði var ætlað að ná. Með hliðsjón af þessu var það ekki talið brjóta á rétti 

                                                      
56 Alþt. 1999-2000, A- deild, þskj. 68 - 68. mál. 
57 Alþt, 1999-200, A -deild, þskj. 68-68 mál, athugasemd við 11. gr.  

kynföður til fjölskyldulífs með ættleiðingunni.58 Þessi dómur Mannréttindadómstólsins er í 

andstöðu við 11. gr. laga um ættleiðingar, en eins og fyrr segir er það afar sjaldgæft að fallist sé á 

stjúpættleiðingu maka forsjárforeldris ef að forsjárlaust kynforeldri er því mótfallið.59 

 Eins og áður segir þá hafa ákvæði ættleiðingarlaga verið á þann veg að ef annað eða báðir 

kynforeldrar barns eru látnir þá er ekki leitað umsagnar nánustu fjölskyldu látins eða látinna 

foreldra þegar ættleiða á barn, hvort sem um er að ræða frumættleiðingu eða stjúpættleiðingu. Á 

Alþingi hefur í tvígang verið lagt fram frumvarp til laga um breytingu á lögum um ættleiðingar  

til að fá þessu breytt. Frumvarpið dagaði uppi í fyrra skiptið en var samþykkt í síðara skiptið, í 

lok apríl 2018. Í breytingunni felst að ef svo háttar til að annað foreldrið er látið þá skal, ef unnt 

er, leita umsagnar foreldra þess foreldris sem látið er, systkina þess og systkina þess sem ættleiða 

á, áður en afstaða er tekin til ættleiðingarumsóknarinnar. Einnig er heimilt að leita umsagnar 

annarra sem nákomnir eru barninu ef þess er talin þörf. Þetta er réttarbót því þess voru dæmi að 

börn sem misst höfðu kynforeldri sitt höfðu verið stjúpættleidd án þess að fjölskylda hins látna 

kynforeldris vissi af því.60 

 Markmið þessara breytinga er að tryggja að varanleg tengsl barnsins við nánustu 

fjölskyldu látins foreldris séu ekki varanlega rofin eftir að foreldri þess andast. Talið er að um 

40-50 börn undir 18 ára aldri missi foreldra sína árlega á Íslandi. Þegar barn missir foreldri sitt 

verður það oft til þess að tengsl barnsins við fjölskyldu látna foreldrisins rofni. Þau sjónarmið 

hafa ætíð verið uppi þegar um ættleiðingu er að ræða að hún eigi að vera háð ströngum 

skilyrðum, enda sé ættleiðing í eðli sínu verndarúrræði fyrir barnið. Börnum skal tryggð sú vernd 

og umönnun sem velferð þeirra krefst skv. 3. mgr. 76. gr. stjórnarskrár lýðveldisins Íslands, nr. 

33/1944. Með fullgildingu Íslands árið 1992 á samningi Sameinuðu þjóðanna um réttindi 

barnsins frá 1989 og síðar með lögfestingu samningsins með lögum nr. 19/2013 og aðild Íslands 

að Haag-samningnum frá 1993, um vernd barna og samvinnu í málum er varða ættleiðingu milli 

landa, hefur verið tekin afstaða til þess hvernig þörfum barns verði best þjónað í þessu sambandi. 

Í fyrsta lagi er það almennt talið börnum fyrir bestu að alast upp hjá foreldrum sínum eða hjá 

fjölskyldu sinni. Í öðru lagi er gert ráð fyrir því að reynt sé að tryggja barni fullnægjandi 

                                                      
58 Söderbäck gegn Svíþjóð, nr. 113/1997/897/1109 28.10.1997. 
59 Alþt, 1999-200, A -deild, þskj. 68-68. mál, athugasemd við 11. gr. 
60 Alþt. 2017-2018, A-deild, þskj. 198-128. mál.  

umönnun í heimalandi sínu með það að markmiðið að tryggja tengsl barns við uppruna sinn og 

menningu.61  

 Í Noregi og Danmörku hefur lögum verið breytt þannig að mögulegt er að ákveða 

umgengni barns við upprunalegt kynforeldri sitt eða aðra, hugsanlega fjölskyldu upprunalega 

kynforeldrisins eftir ættleiðingu, en þó einungis þegar sérstaklega stendur á.62  

 

5. Önnur réttindi og skyldur stjúp- og sambúðarforeldra 

5.1. Erfðir 

Í erfðalögum nr. 8/1962 er að finna reglur er lúta að erfðarétti aðila, þar á meðal erfðarétti þegar 

um stjúptengsl er að ræða. Í 8. gr. segir að ef að stjúpforeldri sem fer með forsjá stjúpbarns síns 

lifir lengur en kynforeldri þess er því heimilt að sitja í óskiptu búi. Það á þó einungis við á meðan 

stjúpbarn er ekki orðið lögráða. Það hjóna sem lifir lengur á rétt á setu í óskiptu búi með 

stjúpbarni sínu, hvort sem það er fjárráða eða ekki, ef að hið látna hefur mælt fyrir um þann rétt í 

erfðaskrá. Í 14. gr. segir að ef maki hefur fengið leyfi til setu í óskiptu búi með ófjárráða 

stjúpbarni sínu á grundvelli 1. mgr. 8. gr., er honum skylt að skipta með sér og stjúpbarni, ef það 

krefst þess að fá sinn hluta arfsins innan þriggja mánaða frá því að hann öðlast fjárræði. Ef ekki 

kemur fram krafa innan þess tíma getur fjárráða stjúpniðji, sem svo stendur á fyrir, krafist skipta 

sér til handa með sama hætti og segir í 2. mgr. Eftir að stjúpbarn verður fjárráða verður það að 

veita samþykki sitt fyrir setu stjúpforeldris í óskiptu búi og getur það krafist þess að fá sinn hluta 

arfsins með eins árs fyrirvara. Í 30. gr. laganna segir að ef maki kynforeldris lætur stjúpbarni sínu 

eða niðjum þess í té fjárverðmæti úr hjúskapareign sinni, þá má semja svo, að það fé sem 

stjúpbarn fær sé fyrir fram greiddur arfur eftir hinn makann og kemur þá til frádráttar við 

arfskipti eftir að hann fellur frá.63 

 

5.2. Framfærsluskylda stjúp- eða sambúðarforeldris 

Í 1. mgr. 53. gr. bl. segir að foreldrum er skylt að framfæra barn sitt saman eða hvort í sínu lagi  

og er skyldan óháð því hvort foreldrið fari með forsjá barnsins eða hjá hvoru foreldrinu barnið 

                                                      
61 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 19. 
62 Hrefna  Friðriksdóttir, Ættleiðingar á Íslandi – í þágu hagsmuna barna, (Oddi, 2011) 147.  
63 Alþt. 1962, A-deild, þskj. 151-95. mál. 

býr. Með skyldu foreldra til þess að framfæra barn eða börn sín er átt við að foreldrum er skylt að 

fæða og klæða barn eða börn sín og sjá því fyrir húsnæði eða þá leggja til fjárframlög í þessum 

tilgangi, þó með hliðsjón af þörfum barns og högum foreldra. Svipaða reglu er að finna í 2. mgr. 

27. gr. barnasáttmálans, þar sem segir að þeir sem ábyrgir eru fyrir uppeldi barns beri að sjá barni 

fyrir þeim lífsskilyrðum sem eru þeim nauðsynleg til að komast til þroska, í samræmi við getu 

sína og fjárhag.64 

 Í 2. mgr. sömu greinar bl. er fjallað um framfærsluskyldu stjúp- og sambúðarforeldra. Þar 

segir að stjúpforeldri sem fer einnig með forsjá barns, beri skylda til þess að framfæra stjúpbarn 

sitt eins og ef um væri að ræða eigið barn þess. Eftir að samvistum stjúpforeldris við kynforeldri 

barns lýkur ber stjúpforeldri ekki skylda til þess að framfæra stjúpbarn sitt. Framfærsluskyldan 

varir einungis á meðan á sambúð eða hjónabandi stendur og gefur því auga leið að stjúpforeldri 

ber ekki að borga meðlag með stjúpbarni sínu eftir að samvistum lýkur. Stjúpforeldri ber þó að 

halda áfram að framfæra stjúpbarn sitt eftir að samvistum við kynforeldri lýkur ef að annað 

kynforeldri barnsins er látið, þá skiptir ekki máli hvort kynforeldrið er látið.65 Ef báðir 

kynforeldrar barns eru á lífi þykir eðlilegast að framfærsluskyldan hvíli á þeim fremur en 

stjúpforeldri og skyldur stjúpforeldris afmarkist við þá ábyrgð sem leiða má af inntaki forsjár.66  

 

5.3. Barnabætur 

Eingöngu framfærendur barna eiga rétt á greiðslu barnabóta, við ákvörðun þess hver telst 

framfærandi barns er fyrst og fremst litið til þess hjá hverjum barnið er skráð til heimilis í árslok 

samkvæmt Þjóðskrá Íslands.67 Þegar kynforeldri og stjúpforeldri hafa skráð sig í sambúð eða 

hafa gengið í hjónaband fær stjúpforeldri barnabætur með barni eða börnum kynforeldrisins. 

Barnið þarf þá að eiga lögheimili á sama stað og stjúpforeldrið. Stjúpforeldri fær barnabætur 

óháð því hvort að það fari einnig með forsjána. Barnabæturnar eru þá greiddar árið eftir að 

stjúpforeldri og kynforeldri barns skrá sig í sambúð eða gengu í hjúskap.  

 

                                                      
64 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 223. 
65 Alþt. 2011-2012, A-deild, þskj. 328 – 290 mál. 
66 Hrefna Friðriksdóttir, Handbók: barnalögin nr. 76/2013 með síðari breytingum (Úlfljótur 2013) 224.  
67 Ríkisskattstjóri, barnabætur,  

<https://www.rsk.is/einstaklingar/vaxtabaetur-og-barnabaetur/barnabaetur/nr/43>, Sótt 09.05.18. 

https://www.rsk.is/einstaklingar/vaxtabaetur-og-barnabaetur/barnabaetur/nr/43

5.4. Breyting á kenninafni í höfuð á stjúpforeldri 

Í lögum um mannanöfn nr. 45/1996 er að finna reglur sem lúta að eignarnöfnum, millinöfnum og 

kenninöfnum fólks.  Í 14. gr. laganna segir að heimilt sé að breyta kenninafni barns og kenna það 

við stjúpforeldri sitt þó svo að ekki hafi komið til ættleiðingar, en það sé alltaf háð samþykki 

þess sem barnið er kennt við nú þegar. Einnig þarf ávallt að afla samþykkis þess foreldris sem 

ekki fer með forsjá, þó svo að barn sé ekki kennt við það, ef kostur er áður en ákvörðun er tekin. 

Þjóðskrá Íslands getur þó engu að síður gefið heimild fyrir nafnabreytingunni við sérstakar 

aðstæður ef talið er að ótvíræðir hagsmunir barnsins mæli með því. Ekki kemur fram í 

greinargerð með frumvarpi því sem varð að lögum um mannanöfn hvað fellur undir orðin „ef 

sérstaklega stendur á“ og hefur matið verið í höndum Þjóðskrár Íslands.68 Einungis verður 

kenninafni barns breytt, eins og fyrr greinir, án samþykkis forsjárlauss kynforeldris ef það er 

talið barninu til verulegs hagræðis. Það er ekki nóg að breytingin sé barninu til nokkurs 

hagræðis. Auk þess þarf sérstaklega að standa á, eins og segir í greininni. Í framkvæmd hefur 

orðalagið „ef sérstaklega stendur á“ verið túlkað þröngt, og almennt eru deilur foreldra um barn 

eða börn sín ekki nægjanleg ástæða til þess að kenninafni barns verði breytt. Þegar metið er hvort 

að sérstaklega standi á hefur Þjóðskrá Íslands einnig litið til skýrslna frá sérfræðingum, s.s. 

skýrslur sálfræðinga um aðstæður barns og einnig er litið til dóma sem fallið hafa t.d. vegna 

kynferðisofbeldis. Í hvert sinn þegar Þjóðskrá Íslands fær slíka beiðni er málið metið heildstætt 

með hliðsjón af framlögðum gögnum og aðstæður eru metnar, þ.e. hvort um sérstakar aðstæður 

sé að ræða og þá hvert hagræði barnsins yrði ef til breytingar á kenninafni þess kæmi. Breyting á 

kenninafni barns er einnig háð samþykki þess þegar það hefur náð 12 ára aldri. Ef barnið er 

ófeðrað þegar móðir þess gengur í hjónaband má kenna barnið við stjúpföður þess. Því eldra sem 

barn er því meira vægi hefur vilji þess. Yfirleitt eru meiri líkur á því að talið verði að um 

sérstakar aðstæður sé að ræða þegar barnið er eldra heldur en þegar barn er mjög ungt, þ.e.a.s. 

vilji barnsins hefur mun meira vægi þegar barnið er komið með vit og þroska til þess að tjá sig 

um málefnið. Ekki liggja fyrir tölfræðilegar upplýsingar um allar beiðnir um kenningu til 

stjúpforeldris.69  

 

                                                      
68 Alþt. 1995, A-deild, þskj. 120 – 73. mál, alm. aths. um 14. gr.  
69 Ónafngreindur viðmælandi, Þjóðskrá Íslands, viðtal við höfund, (Reykjavík 20.03.2018). 



30 

 

6. Niðurstöður 
Eins og fram kemur hér að framan hafa ýmsar breytingar verið gerðar á barnalöggjöfinni á 

undanförnum árum og þá einna helst með þeim breytingum sem urðu með breytingarlögum nr. 

61/2012 og 144/2012. Með þessum lagabreytingum var réttarstaða stjúpforeldra bætt að verulegu 

leyti eins og rakið hefur verið. Helstu breytingarnar snúa að forsjá og umgengni stjúpforeldris. 

Skýrasta dæmið um það er 5. mgr. 31. gr. sem segir að sameiginleg forsjá kynforeldris og 

stjúpforeldris haldist áfram sameiginleg eftir skilnað eða sambúðarslit, nema um annað sé samið 

eða þá að dómari hafi skorið úr um annað.  

 Auk þess hefur það mikla þýðingu að stjúpforeldri sem fer sameiginlega með forsjá 

ásamt kynforeldri barns skv. 29. gr. a. bl. heldur forsjá yfir stjúpbarni sínu ef kynforeldrið andast. 

Líklegt er að það þjóni hagsmunum barnsins í flestum tilfellum, sérstaklega ef að stjúpforeldri 

hefur alið barnið eða börnin upp í einhver ár. Barnið heldur þá áfram að búa á sínu heimili, ganga 

í sama skóla eða leikskóla og eins miklum stöðugleika er haldið í lífi barnsins, þrátt fyrir andlát 

kynforeldris, og slíkt er talið þjóna hagsmunum barnsins.  

 Stjúpforeldri sem farið hefur með forsjá skv. 29. gr. a. bl. stendur í dag ekki eins höllum 

fæti og áður var, þar sem forsjáin getur áfram verið sameiginleg þegar að sambúð eða hjónabandi 

lýkur. Þess ber þó að gæta að eftir að sjálfkrafa sameiginleg forsjá kynforeldris, sem fór eitt með 

forsjá, og stjúpforeldris var felld niður og gera þurfti sérstakt samkomulag til að sameiginleg 

forsjá þeirra yfir barni kynforeldrisins stofnaðist, er sameiginlega forsjáin undir þessum 

kringumstæðum orðin mun sjaldgæfari.  

 Eins og fram kemur að framan er það tiltölulega ný heimild í barnalöggjöfinni að 

sýslumaður úrskurði um umgengni barns við aðra en kynforeldra þess. Að mati höfundar eru 

þessar breytingar mjög jákvæðar. Höfundur telur þó að útfæra þurfi betur umgengninsrétt 

stjúpforeldris við stjúpbarn sitt samkvæmt 46. gr a. bl., sérstaklega í þeim tilvikum þar sem barn 

er mjög ungt þegar stjúpforeldri kemur inn í líf þess og elur það upp í einhver ár, og barnið 

þekkir ekki annað en að hafa stjúpforeldri sér við hlið. Höfundur telur að það þjóni yfirleitt 

hagsmunum barnsins að vera í áframhaldandi tengslum og samskiptum við stjúpforeldri sem 

hefur komið að uppeldi barnsins frá unga aldri þess, sérstaklega þegar svo háttar að hitt 

kynforeldri þess er ekki til staðar eða hefur litla umgengni við barnið. Mörg dæmi eru um það að 

stjúpforeldri gangi barni í móður- eða föðurstað og þykir höfundi það ansi hart að rjúfa þau 

tengsl milli barns og stjúpforeldris ef kynforeldri barns tekur geðþóttaákvörðun um slíkt, þá 

sérstaklega þegar ekki er fyrir hendi samningur um sameiginlega forsjá samkvæmt. 29. gr. a. 

Eins og fram kemur að framan þá er ekki úrskurðað um umgengni barns við stjúpforeldri sitt ef 

báðir kynforeldrar eru til staðar. Höfundur telur að þessu þurfi að breyta þannig að stjúpforeldri í 

aðstæðum eins og að framan er lýst eigi möguleika á því að viðhalda tengslum við stjúpbarn sitt, 

enda hafi kringumstæður verið þær að það sé barninu fyrir bestu að þau tengsl fái að halda áfram. 

 Eins og fram hefur komið eru stjúpættleiðingar fremur algengar á Íslandi en litlar 

breytingar hafa verið gerðar á löggjöfinni er snúa að þeim á undanförnum árum. Komið hefur til 

álita hvort gera eigi mögulegt fyrir kynforeldri stjúpættleidds barns, þegar sérstaklega stendur á, 

að fara fram á umgengni við barnið, en ekki hefur þótt þörf á að lögfesta slíka reglu hingað til, 

enda sé það ekki talið þjóna hagsmunum barnsins. Höfundur er sammála því, það yrði ólíklega 

talið þjóna hagsmunum barnsins að raska ró barnsins með slíkum hætti, auk þess er ættleiðing 

mjög örlagaríkur gerningur sem skiptir sköpum í lífi þeirra einstaklinga sem eiga í hlut og er 

aldrei framkvæmd nema að uppfylltum lagalegum skilyrðum. Auk þess er ættleiðing mjög 

íþyngjandi fyrir kynforeldrið sem barnið er ættleitt frá. Oftast hefur það foreldri samþykkt 

ættleiðinguna og hefur með því væntanlega gert sér grein fyrir því hvað felst í stjúpættleiðingu, 

foreldrið hefur ákveðið að afsala sér öllum lagatengslum við barnið. Það má því halda því fram 

að ekki sé þörf á ákvæði af þessu tagi í íslenska löggjöf, þar sem börn eru sjaldnast stjúpættleidd 

nema samþykki kynforeldris sé fyrir hendi.  

 Höfundur veltir því einnig upp hvort ástæða sé til að heimila fyrrverandi stjúpforeldri að 

ættleiða stjúpbarn sitt, sem orðið er lögráða, þegar samband kyn- og stjúpforeldris endar með 

skilnaði, líkt og í Danmörku. Ástæða þess gæti m.a. verið að þó svo að kyn- og stjúpforeldri hafi 

skilið, þá hafi stjúpforeldri átt stóran part í uppeldi stjúpbarns síns, og þá sérstaklega þegar 

aðstæður eru þær að hitt kynforeldri barns hafi ekki spilað stóran part í lífi þess og stjúpforeldrið 

því gengið barninu í móður- eða föðurstað. Þetta myndi styrkja lagalega stöðu stjúpbarns og 

stjúpforeldris gagnvart hvort öðru, m.a. með tilliti til erfða.  

 Eins og fram kemur að framan var frumvarp um breytingar á lögum um ættleiðingar 

samþykkt nú í apríl 2018, um að leita skuli umsagnar foreldra eða systkina þess foreldris sem 

látið er áður en stjúpættleiðing nær fram að ganga. Höfundur telur þetta vera jákvæða breytingu, 

þar sem ekki er lengur hægt að rjúfa öll lagaleg tengsl barns við ættingja sína, þegar til 

stjúpættleiðingar kemur, án þess að leitað verði umsagnar ættingja þess og þeir látnir vita. Barn á 

rétt á báðum foreldrum sínum og það yrði ólíklega talið þjóna hagsmunum barnsins, í öllum 

tilfellum, að rjúfa tengsl þess við ömmur og afa eða systkini eftir atvikum, ef foreldri þess fellur 

frá. Ættleiðing á að vera háð ströngum skilyrðum að mati höfundar, enda er ættleiðing 

örlagaríkur gerningur.  

